
                                                    ჩაკრულო 
                            (პოლიტიკური სატირა)
                            ..პიესა 7 მოქმედებად..
მოქმედი პირები :
1-პირველი თეთრი ნიღაბი (მამაკაცი)
2-პირველი მწვანე ნიღაბი(იმერელი გლეხი)
3-მეორე მწვანე ნიღაბი (მეორე იმერელი გლეხი)
4-პირველი შავი ნიღაბი 
5-მეორე შავი ნიღაბი , ხელსახოციანი.
6-ჰალსტუხიანი. დეპუტატი. ბესო.
7-მდივანი გოგონა
8-თანაშემწე თორნიკე
9-კურიერი 
10-უპირველესი ლურჯი ნიღაბი
11-პირველი ლურჯი ნიღაბი(ქალი)
12- მეორე ლურჯი ნიღაბი.
13-მეორე თეთრი ნიღაბი (გოგონა)
ოპტიმალურ ვარიანტში სპექტაკლი შეიძლება 4 მსახიობმა ითამაშოს (3 მამაკაცი და 1 ქალი) რეჟისურა ნიღბების მეშვეობით იძლევა ამის საშუალებას.
დეკორაციები სცენაზე არაა..მხოლოდ მაგიდები და სკამები დგას ყველა მოქმედებაში.
მსახიობთა კოსტიუმები თანამედროვეა.

----------------------------------------------------------------------------------------------------------   
სცენა 1
ისმის სიმღერა „ჩაკრულო“ , სახეზე თეთრ ნიღბიანი  კაცი გამოდის სცენაზე..და ჯერ შორიდან აცქერდება მაყურებელს..
შემდეგ ჩამოდის მაყურებელთან, და მთელი სიმღერის განმავლობაში უახლოვდება ხან ერთ მაყურებელს და ხან მეორეს და ჰკიდებს მკლავზე ხელს, და მკლავზე აკვირდება..ხან ხელს უსვამს მკლავზე, ხან თვალებთან მიაქვს მკლავი..სიმღერის დამთავრების მოახლოებისთანავე ადის ისევ სცენაზე, ზემოდან გადაავლებს  დარბაზს თვალს, გადაითვლის ვიღაცეებს   და უჩინარდება..
--------

სცენა  მეორე. 
===

გამოდიან ორნი.. ან უკვე დგანან სცენაზე..ქაღალდის  მწვანე ნიღბებით, თავზე ცხვირსახოცები აქვთ წაკრული (აქ და შემდგომში ნიღბის ფერებს მნიშვნელობა აქვს) ..
გამოდის ის  თეთრ ნიღბიანიც, დარბაზში რო დადიოდა , ჯდება სკამზე მოშორებით და მიაყურადებს..

1 მწვანე ნიღბიანი  –(იმერული კილოთი) წეიკითხე ერთი მაი დეპეშა.
2 მწვანე ნიღბიანი - ა, ბატონო(იღებს ჯიბიდან ქაღალს, დაიდებს მუხლზე და გაასწორებს, კითხულობს)
დეპეშა: „ჩხირიმელა ადიდდა. ვდგავართ. მარცხენა თვალი გვითამაშებს.ფრთხილად იყავით.“
1- ხოო, კაი მარა , ვის უგზავნი მერე ამ დეპეშას და მერე კიდო, გააქ  იმედი ვითაამ?, იზამენ რამეს?
2- ი ქართული კინო როა, ძვირფაასი , „საბუდარელი ჭაბუკი „  და იქინე კაცი  ბაღანას რო შეპირდება ქარხანაში მოგაწყობო, გამახსენე ერთი  ი კაცის სახელი..
1-უშანგიე, უშანგიე გაბადაძე... ღმერთო მომკალი, რა სირცხვილი ჭამა სახალხოთ!
2-ხოდა მაგ  უშანგიას  გავენ  ყველა დამპირებელი, ე ბოლო ოცი წელიწადია ვოცნებას აგისრულებთო ხალხს რო პირდებიენ   და უშანგიების  ჩამოსხმული ბორჯომი კიდე, (ჩაიქირქილებს) ქე იცი რო  არ გეიშვა არსად..
1- აპა,(გაკვირვებული)  სა აგზავნი მაი დეპეშას, რემელი უშანგიაა მაგის წამკითხავი?
2- მაგენისთან  არ ვაგზავნი კაცო, არც იმგენისთან , ვისაც ქერო მარცხენა თვალი უთამასოფს  და რაცხას რამეფრა რო  აზრობს  პაწას..ე დეპეშა  იმათვინ დავწერე, ვინცხას საერთოდ დახუჭული აქ თვალები.  
1-ხოო, (მოიქექავს თავს, გაიხედავს, გამოიხედავს, იმ თეთრ ნიღბიანს მოკრავს თვალს..მოიჩრდილავს თვალს და დააკვირდება ვინ არისო..თეთრნიღბიანი თავს მოიმძინარებს..პირველი მწვანე ნიღბიანი ისე ,რომ თვალი არ მოუშორებია ამბობს..)ისე უშანგიას ბორჯომს რას ერჩი, რავა არ გაიშვა? მთელი დუნია უშანგიების  ბორჯომსაა მიძალებული... ვერ ატყოფ?
2- აპაა..(კეცავს დეპეშას და იდებს ჯიბეში) მაი ბორჯომზე თუ ფული არ აკეთეს უშანგიებმა, ისე ბოლი, ჩვენ რომ უნდა დაგვაბოლოს,  არ ამოდის  ქარხნის ტრუბიდან..
1- ჰეე, მაი ტრუბის ბოლზე რა გითხრა და ისე ტრუბაჩი ბევრჯერ გაგვარონიეს  - ხან ჩვენი და ხან მეზობლის გულობიზა... ბოლიც ქე გვადინა გამჩენმა, დეილოცა მისი სამართალი! და კიდო რაიმე ტყავის გაძრობა თუ გვმართებს, ჩვენ თვითონე გევიძროთ კაცო - საქმე მოლევული ჯობია ყოველთვინ...
2- ხოდა  რამფერღაც  მოვქუჩდეთ..იქნება ერთად ამოშობილმა ბოლმა კი გაგვაპარავოზოს, ..ისე ,რო ჩამოგვეტანა ი პესნაც, “ჩაკრულო“ კაი იქნებოდა, ჩვენი „ჩაკრულო „ კაცო, რავა გაკვირვებული მიყურებ ნეტაი..(წაიმღერებს) „ ხიდისთავს შევკრათ პირობააა“  „ ჩაკრულო „ კაცო,  რო გადაგვიკარგეს  კოსმოსში, იქანე , იმ უჰაერობაში ვინ ჯანდაბას ვეომებით ,ნეტაი?..
1- ჩაკრულო რეიზა გვინდა ? 
2-თვალები რო აქვთ დახუჭული, ე.. იმათ საჯიკებლად , შე კაცო, 
1-ხოო, (ჩაიქნევს ხელს) და მაგის გულობიზა კოსმოსში  წამსვლელი ვინ გინდა მონახო, პაპიროზიზა არ მეგზავნება ბაღანე,
2- მაგი თქვი შენ, ხოდა მაგასაა რო  ვჩივი,..
 ჩაკრულო რო გადაგვიკარგეს , ზარმაცი ნაცარქექიას ზღაპარი წეეღოთ იმ მოუსავლეთში და მაგი პესნა დიეტოვებიათ , რაღაცაზე გევიქაჩებოდით და  პრასის გარდა ხო გექნებოდა თუთუნიც? მარა კიდე კაი   პრასი მაინც ხოა ბოსტანში და იყოს ბატონო,მარტო პრასი , მწარეა და იქნება უფრო გაგვიმწაროს , ე ისედაც გამწარებული პირი , მოვქუჩდეთ მერე  აი პირგამწარებულები,  ვისაც ნაპრასალი პირიდან ფუტი გაგვივა  და ქე ვქნათ  იქნება რაცხა ..
1- მოქუჩებითაც ქე მოვქუჩდებით, შენ ხარ ჩემი ბატონი, მარააა... მერე რა ვქნათ,მერე? ე, იმ „მერეს“ რო ვეღარ ვიმავსშოფით?
2-იმაშობით კი ვიიმასქნავთ, ჩემო იმანო, მარა ახლა შენც სხვებივით არ მითხრა , კიდო ჩვენ რომ გევიმარჯვოთ, ხო თლათ დევიღუპეთ და აგიაო!
1-ა! ხომ ხედავ? რაფერი ანღროვილია საქმე? დამარცხებაშია ჩვენი გამარჯვება თუ გამარჯვებაშია ჩვენი დამარცხება, (ჰამლეტის პოზაში დადგება) საკითხავი აი ეს არის?
2- აპა , და კიდე რაია იცი?(რომ დაინახავს რომ პირველი თეთრ ნიღბიანს უყურებს კიდევ ) გეყურება?..თურმე, გალიაში დაბადებულ ჩიტს, გალიის გარეთ ფრენა ავანტყოფობა ჰგონია და რავარი მისაჩოვია ახლა გალიის გარეთ ფრენა?.
1-მიჩოვის საჭიროება კი გვაქვს და დრო არა... მე თუ მკითხავ, მარტო გალიის გარეთ ფრენა არაა ჩიტის მიზანი - ბუდის შენარჩუნებაა, ბარტყობაა, გამრავლება და გალობაა... ფრენით ქე ვფრინავთ თუ ვაფრენთ, ისედაც, რავარცხაა... და ახლა, ვინცხა მაი ფრენას მიგვაჩვევს , თან მიჩოულ საბუდარასაც  შეგვანარჩუნებიებს , ე!..იი იქნება ახალი დავით მიმჩოვებელიც... თუმცა, დავბერდი მე და შეიძლება, ვპრუტუნოფ რაცხას(კვლავ გახედავს თეთრ ნიღბიანს, რო დარწმუნდება რომ სძინავს მობრუნდება უკან)... შეიძლება კი არის გზა, უფრო ქართულად მოკლე და უფრო ქართულად იოლი... იზამს ამას უფალი ჩვენი გულობიზა, ვითაამ?
2- მე გეტყვი აბა, მოკლე გზას, რო ვუყურეფ აქაურობას, ერთი კაი გადარევაა მაგის  წამალიც და საწამლავიც , აი ხმელა პრასით  გადარეული, უკაცრავად პასუხია და ვუტრაკოც კი ტრაკიანი ხდება..არის  ხო, რაღაც ისეთი რაცხა სამძღვარივით, იმის ექეთ ატანა რო არ გვაქვენ ქართველობას და ე! ი რაცხა რო დაგვემართება ,  ვგიჟდებით  და კი ვიქნევთ ხელფეხს ..ხოდა გადარევა ქვია ამას..
და  მერე კი ვართ  წამხედურები , ბატონო! ერთი ვინცხა თუ გედეირია მიყობა მერე იმას მიორეც,.. კიე, ასთეა, გადარევაც  გადამდებია მთქნარებასავით, შენ ნუ მომიკვდები!..და მერე შე კაცო, ი პრასნაჭამი გადარეულები რო მოქუჩდებიან , არც გამარჯვება არაა ძნელი, აპაა..მერე ი გამარჯვების გამოყენება მითხარი შენ, თვარა...
1- სამწუხაროდ,, ჩემი ბიძიე, ვერ ფასოფს ერთი წამის გადარევა და გაგმირება მუდმივი შრომის და რუდუნების ფასათ, რავაც აჩვენა წუთისოფელმა... ლოდის მხრეტელი წვეთის სიბეჯითით რაც უნდა იშონო, იმას თუნდაც დიდგორის ტოლი გადარევა ვერ გაშონიეფს.. ამიტომ, დაწყნარებული ყოფნაში ყოფნაც, მისაჩოვი გვაქვენ. რა ვიცი,ცოდნას უნდა მოვებღაუჭოთ და ვიზარდოთ მგონია.ჩვენი ყოველდღიურობა უნდა იყოს შრომისა და ვარჯიშის, ძალის მოკრების პროცესი...და გადარევა მერე  შეიძლება დაგვჭირდეს ამ ვეშაპებს,  ჩვენს ჩასაყლაპათ რო დოუფჩენიათ პირი..
ერბაშათ რო გევექცეთ თავისუფლობისკენ, ისევ ჩვენი თავისკენ... ჰა, რავა იტყვი?არ შევცდეთ რამეში..
2-მეიცა კაცო,..მაი ცოდნის ძებნა კიდე 40 წელი გვატარებს და არც მოსე ურია გვყავს და ამხელა უდაბნოსაც ვერ ნახავს  ჩვენს საამირანოში რო გვარონიოს ამდენ ხანს,თუ ჯინიბი ცხენივით  ერთი და იგივე წრეზე არ ვივლით სულ   და  რომელიმე მოსახოვში კვანტს რო  დაგვიდებენ  კი იცი შენც..
არც  ცხრამთას იქეთ ჭიტინი  გვაწყობს  მშველელის საძებრად  ამირანის პატრონებს და თუ ავხედავთ  თაროებს, გვიგდია სადღაც კაი ხანის გაწერილი კარაბადინები , ჩვენი შინაური მღვდლების, შენდობას რო არ ვაძლევთ არასდროს..კაცმა თავის ჭიას , ნამეტანი გრძელი რო ყავს ,რაფრა მოუაროს წერია შით  და , სხვის ჭიებსაც როგორ უნდა მოუაროს ისიც წერია - შენი მაგალითით უნდა მოუაროო..მაგალითს დიდი ძალა აქვს, დიიდი.. და მერე თუ ჭიადაყრილები წყაროს სათავესთან წამოწოლილ გველეშაპსაც მიადგებიან, შემოგხედავს ამდენ გადარეულს ი გველოშაპი, იფიქრებს მართლა წამაჭრიან თავსო  და წავა  ან სახლში ,  ან კრწანისში ისთე,  რავარც სხვა ბევრი წასულა, ნებით თუ ძალით..აბაა, ასთეა, არც იმ ცხრათავიანს ეღირება ჩვენი წყარო თავისი წაჭრილი თავების საფასურად.. იმას ვამბობ ხო..რამეფრად გულის და გონების გადაფსკვნა გვინდა ერთმანეთზე და ძუნძულით სიარული,და რაც მთავარია ჩვენ თავს ვუჯიკოთ ჯერე , აი ჩვენ , ვისაც მარცხენა თვალი გვითამაშებს  და მერე გვერდით მდგომი, აი იგი, თვალებდახუჭული რომაა..პრასი , გამამწარებელი ოხრადაა და წყალიც რო დაგვჭირდება პრასის გასარეცხად , აი, მაშინ წავალთ წყაროწყალზე..ერთობით პურიჭამის გულობიზა მე ან სხვა ცეცხლწაკიდებული  გაგეგზავნებით ჯერ..და მერე ვიღაცას რავა არ გამომაყოლეფთ, რაჭირსო ამ კაცს..რაცხა შეაგვიანდაოო..
1-მასთე ქე ვშობოით, ქე ვშობით და ქე ვიზამთ კიდო, მარაა, გამუა ვითოომ..გამოყოლითაც რავა არ გამოქყობი, ბეჩა... მაგის მეტი არაფელი შემიძლია აწე... ვოოთ.
2-ჰოდა, ქეა აგერ დეპეშაც, ქეა იგერ უშანგიებიც,ქევართ აგერ ჩვენც მარტოკინა პრასით პირგამწარებულები და  თვალიც ქე გვითამაშოფს ,მარცხენა,  ქე ვდგავართ კიდო და ჩხირიმელაც ქეა ადიდებული..და ვუჯიკოთ ჩვენს თავს რავარღაცმე იქნება.
1-მოვქუჩდეთ აპა?
2- ჰო და, დაკა აბა ხელი..
1- ა, ბატონო..
 დაკრავენ ხელს, 2 -ი დაემშვიდობება და გადის, 1 -ი აცილებს თვალებით და მიაყოლებს ზურგში..
1 - ვაი შენ პატრონს, (მერე კიდევ ერთხელ გახედავს  ვითომ ჩაძინებულ თეთრნიღბიანს და მის გასაგონადაც ამბობს..) შენც ეიკიდებ შარს და სხვასაც აკიდებ ვატყოფ..(მერე  გადაატრიალებს გაკვირვებული ხელებს და თავისთვის) ციდან ხუ არაა ე შეჩვენებული ჩამოვარდნილი..(გადის)
თეთრ ნიღბიანი  რჩება ცოტა ხნით, დგება  ჩაფიქრებული, და ცოტა ხანში  ისიც გადის..
--------------
სცენა მესამე.
---------------
შემოდის, უფროს წორედ ერთ  შავ ნიღბოსანს შემოჰყავს  შარვალ კოსტუმში და ჰალსტუხში გამოწყობილი , თვალებახვეული  მამაკაცი..
ნიღბოსანი - აქეთ ბატონო, აქ  წყლის გუბეა ფეხი არ ჩაკრათ..
ჰალსტუხიანი - ( აწევს ფეხს, ვითომ გუბეს გადააბიჯებს) სად ჯანდაბაში მატარებ კაცო, ან ეს თვალსახვევი  რა ჯანდაბაა, 
ნიღბოსანი - ჩვენი და თქვენი უსაფრთხოებისთვის ასეა საჭირო ბატონო, ..(შემოატარებს ერთი და იგივე მაგიდას ორჯერ, სკამს წამოაქცევს და მასზე გადააბიჯებინებს, ) ფრთხილად აქ მოაჯირია, (მერე სკამს შემოატარებს, ისევ მაგიდას) ..აი აქ გაჩერდით, და დაელოდეთ და სანამ არ გეტყვიან არ მოიხსნათ თვალსახვევი , თორემ გესვრიან ბატონო..
ჰალსტუხიანი - ვაა, კაცო..(აპროტესტებს ვითომ.მაგრამ თვალსახვევს არ იხსნის
ნიღბოსანი   - (გადის..და სხვა  შემოდის , შესაძლებელია იგივე  ან სხვა ნიღბოსანი აქტიორი,..ხელზე ოფიციანტის  ხელსახოცი აქვს გადაკიდებული, შემოდის , ჰალსტუხიანს ათვალიერებს, გარს უვლის )
ხელსახოციანი  - (თავიდან მკაცრი ხმით, ბრძანებით, და გაწელვით ) მოიხსენით თვალსახვევიიი!
(და როცა ჰალსტუხიანი თვალსახვევს მოიხსნის , ხელსახოციანს იმ წამს ეცვლება სახე და თავაზიანი ხდება.პირზე ღიმილი)..ანტრე ბატონო
ჰალსტუხიანი - (დაბნეულია, ირგვლივ იხედება.) 
 ხელსახოციანი - ( გაასწორებს წაქცეულ სკამს, გადაწმინდავს ხელსახოცით, მიუწევს გალსტუკიანს  და მიმართავს მლიქვნელურად )  დაბრძანდით ბატონო, (ჰალსტუხიანი ფეხზე დგას და კვლავ დაბნეულად იხედება,)  
ხელსახოციანი - (როცა დაინახავს რომ ჰალსტუხიანი დაჯდომას აგვიანებს, ხმაში სიმკაცრე გაერევა )  არ გინდათ ახლა ეგეთები და დამახსოვრებები ,  დაბრძანდით და მხოლოდ მე მიყურეთ და მისმინეთ..(ხელსახოციანი გამოერკვევა, მიხვდება რომ არ იქცევა ინსტრუქციის შესაბამისად, ასე მკაცრი კილოთი რომ ესაუბრება მოსულს  და კვლავ მოსამსახურეს „ობრაზს“ მოირგებს  )
 ეეე, ჩემო ბატონო , იმის თქმა მინდოდა, თქვენ რომ იხედოთ აქეთ იქეთ და დაძაბოთ თვალები  სულაც არ არის საჭირო, ეს მე უნდა შემოგციციცნებდეთ თვალებში, და თქვენი ყოველგვარი სურვილი ავასრულო..დაბრძანდით, აგერ ა, არა..აგერ დაბრძანდით (გამოუწევს მეორე სკამს და კვლავ გადაუწმენდს) 
ჰალსტუხიანი - კი ბატონო, მაგრამ სადა ვარ, რესტორანში?  და ეს რა ცირკი იყო აქამდე, ამნაირი კონსპირაცია კაგებეს არ ქონდა..
ხელსახოციანი - რესტორანში? თუ გნებავთ ასე დაუძახეთ ამ დაწესებულებას, და (ცოოტა დამცინავად) და  რა იცით კაგებეს რა ქონდა? 
ჰალსტუხიანი - (ჩაიცინებს მრავალმნიშვნელოვნად) ვიცით, ბატონო, ვიცით..
ხელსახოციანი  -(თავაზიანად) მჯერა ბატონო , მჯერა..მარაააა, (მრავალმნიშვნელოვნად აწევს თითს) ჩვენც ვიცით, რომ იციით
ჰალსტუხიანი - და თქვენ რა იცით, რო ვიცი..
ხელსახოციანი- ამ (ხელით ანიშნებს გარემოზე) დაწესებულების  კლიენტებზე ყველაფერი ვიცით..ჩვენ..
ჰალსტუხიანი - აჰაა, (მრავალმნიშვნელოვნად)  ესე იგი იგივე კანტორაა ხო? და ახლა რა ქვია თქვენს ორგანიზაციას?
ხელსახოციანი - ვინც აქ გამოგაზავნათ ხომ გითხრათ უკვე (კვლავ ფეხზე დგას , თავაზიანად წელში მოხრილი)
ჰალსტუხიანი -კი, შპს „შპგ“ -ო, ასე მითხრა და არ გაუშიფრავს,იქ მიხვალ და აგიხსნიან ყველაფერსო..
ხელსახოციანი - დიახ. აქ „შპგ“ ა..ანუ „შავი პიარის განყოფილებაა“, იმ ორგანიზაციის თქვენ რომ გახსოვთ, ერთ ერთი განყოფილება..ეს ჩვენი, უკვე აგენტებისთვის დასამალი აღარაა , (შეცბება ვითომ შეეშალა ,) უუფ, ბატონო, უკაცრავად, აგენტები კი არა, საპატიო კლიენტები უნდა მეთქვა, თქვენთვის  დასამალი არაფერი გვაქვს, დიახთ.. 
ჰალსტუხიანი - აჰაა, ადრე ამნაირ საქმეებს  თქვენვე  გვაკეთებინებდით  და რაღაც კაპიკებს მაგრამ მაინც ,აქეთ გვიხდიდით  და ეხლა იქეთ გვართმევთ ფულს და თან ამდენს?
ხელსახოციანი  - რას იზამთ, საბაზრო ეკონომიკაა, სამაგიეროდ ჩვენს ძველი აგენტებს , უხ, კიდევ შემეშალა, კლიენტებს ბატონო, კლიენტებს, შეღავათიან ფასში ვემსახურებით..აბაა, და აბა რას მიბრძანებთ რითი გემსახუროთ?..(კვლავ ფეხზე დგას)
ჰალსტუხიანი - ვითომ არ იცით?
ხელსახოციანი - კი ვიცით, მაგრამ  (თვალს ჩაუკრავს და მისის ყურისკენ გადაიწევა ჩუმად რომ უთხრას) კი ვიცით ყველაფერი , მაგრამ ტრადიციებს ხომ ვერ დავარღვევთ, და ჩვენი  მუშაობის სტილი კი გემახსოვრებათ თქვენც ..აბაა,( ხმაში სიმკაცრე გამოერევა)  მოგვახსენეთ რა, სად, ვინ, რატომ და რისთვის..პროტოკოლი პროტოკოლია და ოქმი უნდა შედგეს!....(ვითომ შეცბება და დამნაშავე სახით) პროტოკოლი კი არა მომსახურეობის მენიუ უნდა შევადგინოთ თქო ,უნდა მეთქვა, გისმენთ ბატონო..
ჰალსტუხიანი - ვაა,( აკვირდება ხელსახოციანის მეტამორფოზებს, გამგები სახით, ვითომ მესმის შენიო რა დღეშიც ხარო) ვაა,  არ იცვლებით კაცო, „კნუტი და პრიანიკი“ ისევ გაქვთ პროგრამაში,  ისე შეგეძლოთ ამ დაწესებულების ახალი თაობა  მაინც, ცოტა მეტი „პრივეტლივები“ რომ იყოთ, ამოდენა ფულს გიხდით,
ხელსახოციანი - ვსწავლობთ ბატონო, ვცდილობთ ბატონო , რაც გამოგვდის..(უღიმის) 
ჰალსტუხიანი - (საქმიანი იერით)  კარგით ხო..(ჯდება სკამზე , ოფლს იწმენდს)
მოკლედ, გამაწამა იმ ჩემისამ, ასე თუ გაგრძელდა წავაგებ არჩევნებს  ჩემს მშობლიურ ქალაქში,სადაც ვშობილვარ, გავზდილვარ და ეეე, ( გაგრძელებას ვერ იხსენებს ) როგორც არის ხო..კარენოი ვარ , და ის კიდე რომელიღაც მთის სოფლიდან ჩამოეთრა აგერ მეორე წელიწადია, ერთი უთვისტომო კაცია, კრიშაც არავინ ჰყავს, სახლი არა აქვს და კარი, გარაჟში ცხოვრობს , გარაჟში . ცოლი არ ჰყავს და შვილი,  და რავიცი..მოკლედ  წინასწარი გამოკითხვით ამომრჩევლების  70 პროცენტი უჭერს მხარს, არადა ერთი კვირაა დარჩენილი არჩევნებამდე..
რა ვქნა, ამდენი ფული დამიხარჯავს, რამდენი კიდე დასახარჯი მაქვს,   მოკლედ გასაკეთებელი კიდე ბევრია და ვატყობ რაც გავაკეთე ისიც წყალში მეყრება.. 
(ოფლს იწმენდს, ჯდება სკამზე..ხელსახოციანი უსმენს და იწერს...)

ხელსახოციანი - კარგი ბატონო, ყველაფერი გასაგებია, ხვალ დილით უთენია ჩვენს საკადრო ოფიცერს მოგამაგრებთ, უფ, კიდე შემეშალა, კურიერს გამოგიგზავნით ბატონო შესაბამისი ინსტრუქციებით, ყველაფერი რიგზე იქნება, აი, აქ მოგვიწერეთ ხელი (უწვდის ფურცელს.) აქ, და აქ..(გალსტუკიანი კითხულობს და ხელს აწერს ბუზღუნით)
ჰალსტუხიანი - (ხუმრობას ცდილობს) ვაა, ეს რა დედიჩემის ვჭამე ამდენის საფასურს რომ მახდევინებთ   ამ ზავედენიაში(ცარიელ მაგიდას გადახედავს)..
ხელსახოციანი - (ვითომ არ ესმის) კარგად ბრძანდებოდეთ, გზას ხომ გააგნებთ,? 
ჰალსტუხიანი - როგორ გავაგნებ, თვალახვეული არ მომიყვანეთ?..
ხელსახოციანი, - ეგ ბატონო, მაშინ ამ ჩეკზე( უჩვენებს ფურცელს)  ხელი არ გქონდათ მოწერილი და შორი გზიდან მიტომ გატარეთ, ეხლა სრულ კომფორტულ სერვისზე ხართ, აი პირდაპირ კარებში მიბრძანდით..აი, პირდაპირ , აი ორი ნაბიჯიც და კარებთან ხართ ,თქვენი მანქანაც  პირდაპირ კარებთან გელოდებათ..(ჩესტს უწევს და ხელს უქნევს..სხვა და სხვა მხარეს გადიან)
შუქი ქრება.
------------------

სცენა მეოთხე..
---------------------  
ორი მაგიდა..  ჰალსტუხიანი , ეხლა უჰალსტუხოდ, საყელო გაღეღილი ,  სავარძელში ჩაფლული ,მაგიდაზე აქვს ფეხები აწყობილი....თვალებიდახუჭული..
შორს მისგან მეორე მაგიდა..ახალგაზრდა გოგონა ზის, ..მაგიდაზე სამი ტელეფონი უდევს და ფურცლების დასტა..
ჰალსტუხიანი თვალებდახუჭული იღებს ტელეფონს და რეკავს..
გოგონა იღებს ერთ ტელეფონს, მაგრამ ზარი ითიშება..
ჰალსტუხიანი კვლავ რეკავს, გოგონა მეორე ტელეფონს იღებს, ზარი კვლავ ითიშება..
გალსტუკიანი კვლავ რეკავს გოგონა მესამე ტელეფონს იღებს..
გოგონა...გამარჯობათ, თქვენ რეკავთ მომსახურება „ სექსი ტელეფონით“ , თუ ქალბატონი ხართ, და გნებავთ მამაკაცთან საუბარი ,აკრიფეთ ციფრი 1, თუ მამაკაცი ხართ და გნებავთ ქალბატონი აკრიფეთ ციფრი 2, თუ ქალბატონი ხართ და ქალბატონი გნებავთ აკრიფეთ ციფრი 3, თუ მამაკაცი და მამაკაცთან საუბარი გსურთ აკრიფეთ ციფრი 4, თუ წითელნიღბიანების მომხრე ხართ აკრიფეთ  ციფრი 5 , თუ ლურჯნიღბიანების  მომხრე ხართ აკრიფეთ ციფრი 4 +1 , თუ დეპუტატი ხართ აკრიფეთ ციფრი 6
ჰალსტუხიანი -(თვალდახუჭული  ხაზგასმით აჭერს თითს ღილაკს)..
გოგონა, -ბატონო დეპუტატო,  სამწუხაროთ  ეხლა ვიცე სპიკერები ვერ მოგემსახურებიან,  დაკავებულნი არიან, დარჩით ხაზზე...გადაგრთაააავთ.. 
ჰალსტუხიანს კვლავ ყურთან აქვს მიდებული ტელეფონი
გოგონა- (მინაზებული ხმით) ალოოუ, მოგესალმებათ პარტია „რჩეულნი რჩეულთათვის“ აქტივისტი, ღამე მშვიდობისააა..და რა გქვიაათ?
ჰალსტუხიანი - (დაიბნევა) მე, ?მე..მე..
გოგონა-, ხმა მეცნობაა,ახ თქვენ ადრეც  სარგებლობდით  ექვსიანი  ციფრის მომსახურეობით? 
ჰალსტუხიანი, - რაღა თქმა უნდა, (დაამატებს ) ფუნქციონერი ვარ..
გოგონა- მიხარია ,მაშინ ჩემო ფუნქციონეროთი ან  ჩემო დეპუტატოთი  მოგმართავ.?.
ჰალსტუხიანი- კი, კი..ასე ჯობს,  აბა, როგორა ხარ და..ის მითხრა ჯობია,  როგორი ხარ ?
გოგონა - გმადლოობთ, შავგვრემანი ქერათმიანი, 90-60-90, ვწევაარ, ჩემს ბუდუარში პოლიტიკურად მშვიდი ატმოსფეროა, ვწრუპავ პარლამენტს, ვაბოლებ პარლამენტს..
ჰალსტუხიანი- მმ..პარლამენტს ?
გოგონა- ჰოო, აბაა, მითხარი ცელქო რამე შენს ფრაქციაზე.
ჰალსტუხიანი - ვფუნქციონირებ. ნუუ, ხან კარგად , ხან ცუდად...
გოგონა- მმ..ცუდი დეპუტატიც ხარ? ვგიჟდები ცუდებზეე..ცუდოო ..
ჰალსტუხიანი- ხოო!
გოგონა- გიყვარს ხომ ორატორული ხელოვნება?
ჰალსტუხიანი - ხოო!.
გოგონა- კარგი ორატორი ხარ?
ჰალსტუხიანი- მაგარი! 
გოგონა-  აბაა, წამოაყენე აბა.. პოლიტიკური ბრალდება, გთხოოოვ!
ჰალსტუხიანო-წამოვაყენო ? და  რატომ?
გოგონა - მასქესებს..
ჰალსტუხიანი, - აჰა, შენ..,  უმცირესობა ხარ, პოლიტიკური პრასტიტუტკა, ბოზი.. 
გოგონა- აჰ, ჰოო!
ჰალსტუხიანი- მაჟორიტარი
გოგონა - აჰ, აჰ,..
ჰალსტუხიანი- დეპუტატის მანდატი!
გოგონა - ოო, იეს!... იცი როგორ უნდა ამაგდო.მანდატზე ვგიჟდებიი..
ჰალსტუხიანი - ჩმორი..
გოგონა - ჩმორი?..ასე გარყვნილი ხარ?
ჰალსტუხიანი - ვარ.., მანდატი, მანდატი,მანდატი..
გოგონა- აჰ..უკვეე ..მინდიხარ!
ჰალსტუხიანი - ხოო?
გოგონა -ჰო, და შენ ?
ჰალსტუხიანი- ჰო,მეც..დავაყენე უკვე მიცემაზე
 მინდიხარ -45% -ია
არა -15 %
თავი შეიკავა -40 %
გოგონა, - ოხ, თავი შეიკავა 40 % -ია ? და  არიქა მანდატი, მანდატი, მანდატი და აჰა შენ კიდევ ერთხელ//მანდატიიიი,
ჰალსტუხიანი- ააჰ, მინდიხარ 80 პროცენტია უკვე....
გოგონა- ჩემი  გიიჟი, ჩემო დეპუტანცია ხარ შენ ..და მე იცი რა მქვია?
გალსტუკიანი - არა
გოგონა- პარტიული ელიტა დამიძახე.
ჰალსტუხიანი - რატომ?
გოგონა - იმიტომ, რომ შენც ეხლა პარტიულ ელიტაში შეხვალ...
ჰალსტუხიანი - (ნერწყვგამშრალი ) ჰო, ჰო, მინდა პარტიულ ელიტაში.
გოგონა - (უფრო განაზებულად ) მიდი, მიიდი , მანამდე წამოაყენე  პროგრამა, წინადადება, და წარმოიდგინე რომ ეხლა ზედა პალატასთან , ორი ბლოკია, მემარცხენეცენტრისტული და მემარჯვენეცენტრისტული, მერყევები, მოძრავები , ხედავ? ხომ დააყენეს ფეხზე ეკონომიკა?დააყენეს?
ჰალსტუხიანი -დააყენეს და როგორ , მდგრადია უკვე ეკონომიკა..  ისა ..და,დროა უკვე გავიგო .ქვედა პალატაში რა ხდება? იქ მინდა..იქ, ქვევით
გოგონა- ქვედა პალატაშიც ჩავიდეთ, და უფრო ქვემოთაც ჩავიდეთ, საიდანაც ყველაფერი იწყება.
ჰალსტუხიანი- უფრო ქვემოთ რაღაა ?
გოგონა- აბა, ფანტაზია რას გეუბნება?
ჰალსტუხიანი- პარტია?.არასამთავრობო?
გოგონა - ოო, არა, იქ საარჩენო ყუთია, ყუთი, გინდა ბიულეტენი ჩააგდო?
ჰალსტუხიანი - მინდა, მინდა..
გოგონა - და მერე, ჩაგდების მერე რა ხდება განახო?
ჰალსტუხიანი- მინდა, მინდა
გოგონა- და მიმდინარე მოვლენის ანალიტიკური ანალიზი?
ჰალსტუხიანი-  ანალი..ზი?  მინდა, მინდა..
გოგონა- ეგ უკვე ცალკე ტარიფით გადის..
ჰალსტუხიანი- იყოს სხვა ტარიფი, მინდა, მინ..
გოგონა- ტ..ტ..ტ..სამწუხაროთ თქვენი, როგორც დეპუტატის უფლებამოსილების ვადა , 4 წელი ამოიწურა, თუ თქვენ გინდათ რომ ახალი ვადით აგირჩიონ, თქვენ ჩვენზე უკეთ იცით ვის მოემსახუროთ და როგორ. 
გმადლოობთ.
ჰალსტუხიანი - (ახელს თვალებს, ჩამოსწევს ფეხებს და ტელეფონს ჩასძახებს,) ქეთიი, კარგი ხო..შემოდი..შემოდი
გოგონა შორეული მაგიდიდან იღებს ქაღალდებს და დგება და ვითომ აკაკუნებს კარებზე..
გოგონა - შეიძლება ბატონო ბესო?
ჰალსტუხიანი, იგივე დეპუტატი, იგივე ბესო - შემოდი ხო, მომეცი , გაიშვერს ხელს, (გოგონა კაბის ღილების გახსნას დაიწყებს..ბესო, ხელს აიქნევს, 
ბესო - არ მცალია მაგისთვის, ქაღალდები მომეცი ხელი მოვაწერო, მეჩქარება..კურიერს ველოდები.
გოგონა მხრებს აიჩეჩავს, ულაგებს მაგიდაზე ქაღალდებს და გადის..ბესო გააყოლებს თვალს და მიადევნებს..
ბესო - კარგი გოგო ხარ, რომ მახსენებ ყოველ დილით რომ დეპუტატობის ვადა  მეწურება , უფრო მობილიზებული ვხდები, ხო..და საერთოდ (აათვალიერებს ჩაათვალიერებს ) კარგად მუშაობ, მომდევნო ოთხი წელიც ჩემთან ხარ იცოდე..(და ანიშნებს წადიო) 
გოგონა ჰაეროვან კოცნას გაუგზავნის და კმაყოფილი ღიმილით გადის,( გზაში ეცვლება ღიმილი და თავისთვის ჩაილაპარაკებს )
გოგონა - შეგახსენე თორე ერთი მე ვარ მარკუს პორციუს კატონი და შენ რომის სენატი  და კართაგენის ამღები.
 პარალელურად მის მაგიდას მამაკაცი უახლოვდება..
გოგონა - ბატონ ბესოსთან ხართ?
კურიერი - დიახ, შეხვედრა დანიშნული მაქვს..
ბესოს ხმა - (ესმის საუბარი) შემოვიდეს..ქეთი, ბარემ თორნიკესაც დაუძახე..(მდივანი გოგონა კურიერს  ჟესტით  მოიწვევს   და გადის კულისებში
კურიერი - გამარჯობათ, მე შპს „შავი პიარიდან „ ვარ, თქვენზე მომამაგრეს, ..
ბესო - ვიცი ხო, მოდი, მოდი..
(შემოდის თორნიკეც) 
ბესო - (თორნიკეს მიმართავს, ) მოხვედი და ძალიანაც კარგი..დაჯექი, (კურიერს მიმართავს ) ეგ თორნიკეა, ჩემი თანაშემწე.. და შენ? (კურიერს ეკითხება ვითომ რა გქვიაო) 
კურიერი - კურიერი დამიძახეთ..
ბესო - (თვალს ჩაუკრავს, მესმის შენიო ) არაა ბაზარი..კანტორა კანტორაა..აბა რას ვშვრებით,რითი ვიწყებთ, ღვინო, დუდუკი ქალები? ..
(კურიერი გაკვირვებით უყურებს? , თორნიკე იცინის, )
ბესო - კაი ხო, გეხუმრე , ან როდის მეცალა მაგეებისთვის , აი სულ ვფიქრობდი რა გამეკეთებინა ისეთი, რომ დუდუკს ღვინოსთან ვგონებოდი, ღვინოს ქალთან და მე კიდე ქალთან კი არა , წყლისპირას გავსულიყავი ფიქრთგასართველად და  „ჩემოკარგოქვეყანარაზედმოგიწყენიაზე“  მეფიქრა და მეფიქრა (ამ ბოლო ფრაზას  პათეტიკურად ამბობს)
თორნიკე - ის მოყევი ვალერიანოვიჩ, დედაქუჩაზე, სალაყბოს  წინ , ყველა  ძველი და ახალი პარლამენტარის  ძეგლის დადგმა რომ გინდოდათ, 
(თორნიკე  კურიერს) ასეთია ვალერიანოვიჩი..სულ ხალხზე ფიქრობს, უბრალო ხალხზე..
კურიერი - (  გაკვირვებული ეკითხება თორნიკეს ) -კი მაგრამ, პრალამენტარების ძეგლები უბრალო ხალხზე ფიქრი როგორღაა , ამიხსნათ იქნებ....
თორნიკე - (კურიერს) როგორ ვერ ხვდები..იაპონიაშია ასეთი წესი, მსხვილ კომპანიებში მოსამსახურეებს თავიანთი შეფის მანეკენს უდგამენ, და როცა უბრალო მოსამსახურე თავის შეფზე  ბრაზდება, სპეციალურად ამისთვის გამზადებულ ბეისბოლის ჯოხს იღებს და ურტყამს მანეკენს თავში, იყრის ჯავრს, მშვიდდება და  აგრძელებს კომპანიისთვის სასარგებლო და ნაყოფიერ მოღვაწეობას..
კურიერი - ხოო? მივხდი მგონი..მერე და მოსახლეობამ   დადგმული ძეგლები  რომ  დაამტვრიოს  ასე ჯოხების რტყმევით  , სახელმწიფოს ზარალი ხო მიადგება, ყოველი ჯერზე ახალ ახალ ძეგლების დადგმით?..
და ერთხელაც და ის ჯოხები რომ სალაყბოსკენ შეატრიალონ სად მიდიხართ მერე?
თორნიკე - (გადახედავს ამაყად გადაზნექილ ბესოს) ვერ ხვდება ეს კიდევ ვალერიანოვიჩ, სად ნახულობენ ამნაირ ტორმუზ ხალხს ამის ორგანიზაციაში?.
(მიუბრუნდება კურიერს) ძეგლთან რა უნდა ხალხს, ვინ მიუშვებს იქამდე რომ ქვეყნის ბიუჯეტს ზარალი მიადგეს..ხალხის საქმეს მტრედები იმასიზამენ, გაიგე..მტრედებიი..აბა მტრედები რას გვიკეთებენ სახელმწიფოში..ჩამოასვრიან „პამიატნიკებს“ თავზე და ხალხის ჯავრს ამოიყრიან..აბაა!
ხალხიც შეხედავს, რომ მტრედმა მისი ჯავრი იყარა, დაწყნარდება და გააგრძელებს თავის საქმეს, კიდევ რამეზე თუ გაღიზიანდება   და ჩამოისეირნოს ისევ დედაქუჩაზე, დატკბეს  მტრედების საქმიანობით და ნერვული სისტემა აღარ მოეშლება..ა? ამას ქვია ხალხზე ფიქრი .. ხელისუფლებასაც ნაკლები პრობლემები ექნება, მიტინგებს  რომ აღარ გაუმართავენ ცხვირწინ
(გაუწოდებს ბესოს ხელს, ჩამოარტყიო ვითომ, ბესოც დაკრავს ხელს ხელზე)..
ბესო - თან ხალხს დავასაქმებთ, იმ ძეგლებს კვირაში ერთხელ მაინც გაწმენდა ხომ უნდა..ხოდა აგერ სამსახურიც გაჩნდაა..
(გადახედავს კურიერს, რა შთაბეჭდილება მოვახდინეთო. კურიერი კვლავ გაკვირვებული უყურებს ორივეს..ბესო უცებ გაერკვევა სიტუაციაში და გაიღიმებს..ვიხუმრეო ვითომ)
ბესო -კაი ხო, ვხუმრობ, თუ არ ვიხუმრე აბა რა ვქნა, გამისკდა თავი..აბა, შენ რას გვეტყვი არასახუმაროს?
კურიერი,  - ბესო ბატონო, სანამ თქვენთან მოვიდოდი ჩვენთვის საინტერესო ობიექტზე რაღაც ინფორმაციები ამოვიღეთ არქივიდან..
თორნიკე -  ამოიღებდით კი..მეტი რა იცით,ამოღება ჩადების გარდა,  აბა ჩვენსავით ნოუ ხაუ და რამეების მოფიქრება კი არ შეგიძლიათ..აბა გვანახე ერთი.. (გაუშვერს ხელს, ვითომ რაც მოიტანე მანახეო)
ბესო - (თორნიკეს) გაჩერდი ბიჭო , დოკუმენტებს ხელით ხომ არ ატარებს, რო რამე  და ჩავარდეს, მერე ხო უნდა შეჭამოს ქაღალდი..აბაა (დამცინავად) კანტორა რაბოტაეტ  ს მაზგამი , აქა გაქვთ ხო? (შუბლზე მიიდებს თითს) მესმის ხო..აბა გისმენ
კურიერი -( არ აქცევს ყურადღებას ირონიას ) ობიექტი, - ვლადიმერ, ვალოდია იგივე ლადიკო  ჯინჭარაძე,  ..როგორც სოფლის გამგეობის საარქივო ჩანაწერებიდან ირკვევა, მისმა მომავალმა მშობლებმა  ახლად დაბადებული ბავშვი , წყალტუბოს რაიონის მაღალმთიან სოფელ დერჩში,   ხვამლის კლდის მიდამოებში იპოვეს,  მამობილდედობილი ამჯამად გარდაცვლილია, ობიექტი უცოლშვილოა, უსახლკარო,უსამსახურო, უპარტიო, ამჟამად ცხოვრობს ქალაქ თბილისში, კალაუბნის 41 ნომერი სახლის  წინ მდებარე გარაჟში, ქირით.. ქვეყნის საკანონმდებლო ორგანოს 2016 წლის არჩევნებში წარდგენილია იმავე კალაუბნის ქუჩის იმავე ნომერ 41 კორპუსის  წინ მდებარე   გარაჟში  რეგისტრირებულ  არასამთავრობო ორგანიზაციის „ლადიკოს გარაჟის „ მიერ..საარჩევნო ნომერით..
ბესო - (აწყვეტინებს გაბრაზებული) მეტის ღირსი ვარ რა,  ხმა რომ მივეცი იმ კანონპროექტს, რომლითაც ნებისმიერ  სარდაფში  რეგისტრირებულ „ასო“ ორგანიზაციას   შეუძლია პარლამენტის არჩევნებში  თავიანთი  დეპუტატობის კანდიდატის წამოყენება ..ახია ჩემზე, და ახლა ხო ხედავ, წამართვა მთელი ვარკეთილი..რა უქნა მაინც ამ ხალხს ამ ერთ წლიწადში რაც აქ ჩამოეთრა..რა იტლიკინა იმ გარაჟში ამდენი? მართლა ვარ კეთილია  რა..მაგრამ  მართლა ახია ჩემზეც, უნდა გადამეხნა და მომეხნა მთელი უბანი, ამეღო ყველა გარაჟი   და არ მოხდებოდა ასე..მე კიდე დემოკრატიაა მეთქი, ვისაც რა გინდათ იქ ჩადგით მეთქი, რაც გინდათ აკეთეთ მეთქი, გაკეთდით მეთქი , თქვენი კეთილებიც..(დააპაუზებს) ჩემი კეთილებია  მეთქი   და აჰა..
თორნიკე - რაღა დარჩა  ვალერიანოვიჩ, ერთი კვირაც და ეგ  კეთილები ჩვენს ხელში არ იქნებიან? ..
კურიერი - გავაგრძელო   ბესო ბატონო?
ბესო - რა უნდა გააგრძელო,  ეგ  მეც ვიცი , რაც არ ვიცი ის მითხარი და ყველაფერს ის სჯობია მითხრა რა გავაკეთო, მაგაში გიხდით ფულს..ერთ კვირაში არჩევნებია..მაგ ლადიკოს კიდე 70 % ხელში აქვს, და რომ არ ქონდეს (მიიხედ მოიხედავს მიუახლოვდება კურიერს და ჩუმად ეტყვის) ყველაფრისთვის მზად ვარ მე. 
თორნიკე -  (წრიალებს) ვალერიანოვიჩ, ხომ არ.. ა? (გამოისვამს ყელში ხელს) მერე ჩავაბეტონოთ და ჰაიდა დედომდინარეში..
კურიერი - (სრული სერიოზულობით თორნიკეს) მერე და ეკოლოგია? , ბატონო ბესოს  საარჩევნო პროგრამაში ამხელა ადგილი უკავია ეკოლოგიურ პრობლემატიკას..
თორნიკე - (გაკვირვებული  შეაჩერდება ბესოს, ბესო ხელებს გაშლის, თორნიკემ, ვითომ მივხვდიო) ხოო , მართალი ხარ..წყალს ჩვენი არსობისას, ხომ არ დავაბინძურებთ, ეგრე კი არ არის, ქალაქელი კაცი ვარ მეც ,გული შემტკივა ..
ბესო - (შემოირტყამს თავში ხელს და გადახედავს  კურიერს, ა, ასეთ დღეში ვარო )..
კურიერი - ბესო ბატონო, 21 -ე საუკუნის ტექნოლოგიის პატრონებს რა გვრჯის ამ ექსტრემალურ ზომებს არ მივმართოთ..ადამიანის განადგურება თუ გვინდა ამისთვის სულაც არ არის საჭირო მოკლა და მიწაში ჩამარხო..
ბესო - ეგ კი ვიცი, მაგრამ ვერაფერი ვუპოვე გასანადგურებელიც, სუფთაა, სულ თეთრია, სულ თეთრი..გეგონება თეთრი საყელოთი დაიბადაო და რითი გავაფუჭო?  იარაღის და წამლის ჩამდები ვარ ახლა მეე? (შეიცხადებს..ვითომ არც იფიქროო ასეთი ჩემზე, მერე ჩაიქნევს ხელს, ვის ვეთვალთმაქცოო) კი ვარ კი.. მაგრამ როგორ? სულ იმ გარაჟში აგდია და სულ ხალხი ახვევია ბუზებივით, გარეთ არც გადის..ვააა, რა თაფლი წაუსვა ამ ხალხს  მაინც კაცო? ფული ვაძლიე მილიონ ს ჩემტო,  არაო, მეთქი აიღე და წადი სადმე საზღვარგარეთ, გადასახლდი , გადაშენდიი,(ლამის ისტერიკაშია)  იცხოვრე შენს გემოზე მეთქი..არაო..არაო  და ამ არას ძახილში , მე   მიწიდან მიღებს და მმარხავს, მმარხავს და მიღებს, ან ამდენი რამ ჩემზე  ვინ უთხრა, ვინ?..გამომაჭენა ხალხში..ვითომ ჩემზე არ საუბრობს და როცა რამეს ამბობს იმ გარაჟში..ა,ბესო ბუკიაზეა ზედგამოჭრილი მაგ ამბავიო ზუსტადო, ასე ამბობს ყველა ვინც უსმენს..მაგრამ ეტყობა, ვიღაცას ჩემგანაც გააქვს ამბავი..კრისების მეტი რა მეყოლება ახლო მახლო.
თორნიკე - (უსმენს ყურადღებით , შეიცხადებს ვითომ, ჩემზე არც იფიქრო კრისობაო, და გახედავს მერე კურიერს ეჭვიანად) ვალერიანოვიჩ, ხედავ რა ხდება?  პადაზრენია მაქ ეგ ლადიკოც ამათი  ზავედენიის (აშვერს კურიერისკენ ხელს)კლიენტი უნდა იყოს, ორმაგ თამაშს თამაშობენ  , ფულები ჩვენგანაც მისდით და მისგანაც  , მალადეც კანტორა(კურიერს მიმართავს, არცხვენს ვითომ)..
კურიერი - (გაეცინება) ფულები რო ქონდეს მაგ ლადიკოს, გარაჟში კი არ იქნებოდა, ქირით..და მერე კიდე, თქვენი შეფი რა ფთიანი ანგელოზია   მთელმა საქართველომ იცის..სამი მთავრობის   პარლამენტარობა იაფი საქმე არ არის ხო ? 
თავი დაანებეთ ამ სისულელეებს, და გვაცალეთ ჩვენ..
ბესო - ( კურიერს, ნაწყენი კილოთი)დიახაც..რა გაგიკვირდა?  ჩემნაირების გარეშე ვერც ერთი ხელისუფლება ვერ იარსებებს, ეს იცის ყველამ და მიტომ ვარ მე სულ იქ, სადაც ვარ..გაყოფაც რო ვიცი  და გამრავლებაც..დიდს (მაღლა იშვერს ხელს) და პატარას (დაბლა წევს ხელს) ყველას ვემსახურები..ეკლესიებს ვაგებ,საუნებს ვხსნი, ხალხს ვასაქმებ, ფესტივალებს ვაწყობ, კულტურაც  მიყვარს.. მე რომ არა, ჩაკვდება შოუბიზნესი, და დახურავენ ყველა ტელეშოუსაც.. თუ სადმე  გაუჭირდებათ ვეხმარები, რამდენი გადავარჩინე ციხეს და გასროკვას, იმიტო რო  ეს ხალხი ნაროდის სულის მალამოა და ციხეში რო გაუშვა ხალხს სული ვინ დაუამოს..? ხალხისთვის  კიდე ერთი სურათის ყიდვა მინდოდა , სადღაც აუქციონიდან, მარა დამასწრო ერთმა..ნუუ რას იზამ ღმერთმა გაუმარჯოს, სახელზე მეტი რა უნდა იყიდო კაცმა..მაგალითს დიდი ძალა აქვს და მეც ვყიდულობ  ასე დიდ ფასეულობებს სამუზეუმოდ, ვაგროვებ, ვაგროვებ და მოვა დრო და გადავცემ ხალხს ,(გადმოხედავს ზურგიდან ორივეს ყვარყვარეს მზერით)  აბა საფლავში ხომ არ წავიღებთ კაცო?..ხო, და რა მოხდა მერე ,თუ ამდენი კაის მკეთებელი რაღაცას ცოტას ვიმასშვრებით(თითების მოძრაობით ფულზე მიანიშნებს) იმნაირს ხანდახან, ჰაა, აბა ისე არ გამოვა ის ყველაფერი კაი საქმე . სისტემაა ასეთი!
 ასეა ეს !
კურიერი- კარგი, არ არის მაგ თემის გაშლის დრო, მართლაც,.. მოკლედ, გავაანალიზოთ სიტუაცია და ანალიზი დაგვიდებს შედეგს, ანუ იმ გზას გვანახებს რა გზასაც უნდა დავადგეთ..
მაშასადამე - თუ ვერაფერს ვნახულობთ ობიექტის გასაშავებლად, მაშინ ერთი გზა დარჩა, 
თორნიკე - (აწყვეტინებს) მოვკლათ  და  მტკვარში თუ არ შეიძლება და მიწაში თუ არ შეიძლება, მაშინ დავწვათ (წამოხტება გამწარებული და კურიერის  მზერაზე გაჩერდება ) რა?, დავწვათ, დავწვათ, ფერფლი კიდე იმ ხვამლის კლდეზე მოვაბნიოთ სადაც დაიბადა, მისი დაბადების ადგილი ვნახე აფეთქებული მე.., რა?(გადახედავს ბესოს, შეყოყმანდება) კიდე ეკოლოგია და რამე? 
კურიერი - (აგრძელებს აუღელვებლად) თუ ობიექტის სითეთრეს ვერ ვაშავებთ მისი სითეთრე უნდა გამოვიყენოთ მის გასაშავებლად..
ბესო - ახლა მეც ვერაფერი ვერ გავიგე..
კურიერი - უნდა განვაცხადოთ, რომ მისი ეს სითეთრე არ არის ბუნებრივი  და უცხოა ჩვენთვის, ჩვენი  ადამიანური ბუნებისთვის, უცხო და მიუღებელი..
ბესო - თქვი ბიჭო, რა ჩიქორთულებით მესაუბრები 
კურიერი - უცხო და არამიწიერი..
ბესო -(თავში შემოირტყამს ხელს გადახედავს ჯერ თორნიკეს და მერე კურიერს) თქვენ ერთ ინკუბატორში ხომ არ გამოგჩეკეს? 
კურიერი - არამიწიერი ანუ არამიწიერი წამომავლობის.
ბესო - ახლა მართლა ოოოო..
კურიერი - არამიწიერი წარმომავლობის ანუ უცხოპლანეტელი..
 ბესო - ერიჰაა, (და ხელს ტელეფონისკენ აპარებს და თორნიკეს მიმართავს) ერთი ამის უფროსის ტელეფონი მითხარი..
კურიერი - არ გინდათ ბესო ბატონო, არსად დარეკვა, მეც სრულ ჭკუაზე ვარ და ეს სამუშაო ვარიანტი უკვე დაამტკიცა ჩვენი ორგანიზაციის ხელმძღვანელობამ..
გეგმა ასეთია - დიახ, უნდა განვაცხადოთ, რომ ლადიკო ჯინჭრაძე უცხოპლანეტელია და მოგზავნილია ჩვენთან კოსმიური ძალებისგან , რათა მისი მეშვეობით  შეიქმნას პლაცდარმი  უცხოპლანეტელების მიერ , ჯერ ჩვენი ქვეყნის და მერე მთელი დედამიწის დასაპყრობად..
ბესო -(ერთხანს პირდაღებული, თორნიკეც გამწარებული იქექავს კეფას )  ვაი ჩემს დღეს რაში ვიხდი ამდენ ფულს? და ვიინ ?, რომელი ბატიტვინა დაიჯერებს ამხელა სისულელეს, კაცო, მე თქვენ სერიოზული ორგანიზაცია მეგონეთ.
თორნიკე- (კურიერს) იქნებ და მართლა ა? არ გავს ეგ ლადიკო ამქვეყნიურს , ფაიზაღია ეგ..
კურიერი -  (ნიშნის მოგებით გადახედავს ბესოს, და ანიშნებს თორნიკეზე, ხედავ დაიჯერაო უკვე) დაუჯერებელ ტყუილს იჯერებს სწორედ ადამიანი, თუ ეს ტყუილი ხშირად ესმის და ყველგან, ყველა კუთხიდან და ყველა თუ ამაზე საუბრობს..მოკლედ, აი თქვენ ეს ტექსტი,( ჯიბიდან იღებს დაკეცილ ფურცელს) და დღესვე გააკეთეთ განცხადება  ტელევიზიებში  და სხვა მედიასაშუალებებთან..ხალისით აიტაცებენ. 
ინფორმაცია გავრცელდება და თქვენი უბრალო პროვინციური, ვარკეთილური პრობლემა, გლობალურ პრობლემად გადაიქცევა,  კოსმოსურ პრობლემად..თქვენ კიდე ამ პრობლემასთან   მებრძოლი , უბრალო  რიგითი ჯარისკაცი კი არ ინებით, ავანგარდში იქნებით, მებაირახტრე იქნებით, და ამ ბრძოლის შედეგი კი ისეთი შეიძლება დადგეს სალაყბოს  დეპუტატობას  კი არა , შეიძლება  სალაყბოს თავზე მჯდომარეობასაც გამოკრათ ხელი ან უფრო მაღალ მდგომარეობას..პირველნიღაბსაც..მოკლედ ,ტელევიზიაში განცხადება ახლა გაკეთეთ, საღამოს მიტინგი დანიშნეთ..
ბესო -( ჩაფიქრებული ) ვაა, ვოტ ეტა ნაგლოსწ ი აპერაწივნოსწ ვ ადნომ ფლაკონე...მდაა პაშლა მალაძიოჟ..პაშოლ ხო, პაშოლ(აუქნევს ხელს კურიერს)..უნდა ვიფიქრო..
შენც პაშოლ (თორნიკეს ) და უჩის უ  ნევო, (უთითებს კურირზე) დალეკო პაიძიოტ სუკინ სინ..კაი, წადით ეხლა  და ერთ საათში აქ იყავით ორივე..ქეთის დამიძახე, უთხარი რომ ია ვ პეჩალე (შუბლზე მიიდებს ხელს იმპერატორივით)...
(კურიერი  და თორნიკე გადიან, ქეთი შემოდის...შუქი ქრება)
------------------------ 

სცენა მეხუთე 
..........
ბესო, მისი მდივანი და კურიერი  და თორნიკე  სცენაზე საქმიანობენ, სცენის პირთან გამოდიან და მაყურებლის წინ დადგებიან ჩამწკრივებული. თორნიკეს და კურიერს დაკეცილი ტრანსპარანტები უკავიათ ხელში.
 ბესო - სადაა აქტივი სად? რაში გიხდით ფულებს, (ჩუმად გადაულაპარაკებს თორნიკეს და კურიერს..)
ეს ხალხი რომ მოყარეთ აქ..(გადახედავს მაყურებლებს, რომლებიც მიტინგს განასახიერებენ) ჩაიტანეთ დაბლა პლაკატები და დაურიგეთ , აქ რომ გიკავიათ დაკეცილი, მოიცა, გაშალეთ ჯერ, წამაკითხეთ რამე სისულელე არ გეწეროთ..
(გაშლიან პლაკატებს, უყურებს პლაკატებს„  ბუკია ჩვენი დეპუტატია“ „ბუკია ხალხის ბუკია და ნაღარა“
„დავიცვათ დედამიწა  არაადამიანებისგან“ , ბესო პირველი  ორ პლაკატზე ანიშნებს რომ  მაყურებლებში ჩაიტანონ, ჩააქვთ,მომიტინგეებს ურიგებენ ..) 
თორნიკე და კურიერი ამოვლენ ზემოთ, თორნიკე გადაუჩურჩულებს ბესოს, 
თორნიკე - დავიწყოთ ვალერიანოვიჩ  თორემ ამ ხალხთან ასე ვართ გარიგებული,(გაიშვერს დარბაზისკენ ხელს)  ერთი საათი 5  ლარი და თუ გადავაშორეთ დამატებას მოგვთხოვენ..
ბესო - (გაბრაზებული ) ჩართულია ბიჭო მიკროფონი.(აფარებს მიკროფონს ხელს) რას ტლიკინებ აქ.. ტელევიზებში და გაზეთებში განცხადება ხომ მიიტანეთ?
კურიერი - კი ბატონო, საღამოს გადმოცემენ განცხადებასაც და ამ მიტინგსაც..იღებენ უკვე,  დავიწყოთ.
ბესო ,- (გაწევს განზე ორივეს და გადადგამს წინ ნაბიჯს. მიმართავს პათოსით მაყურებელს, ვითომ მიტინგს)
-ხალხო, თანამემამმულენო, მეგობრებო , დებო და ძმებო, შვილებო..დედამიწელებო!
ეხლა არჩევანის დროა, მაგრამ არა იმ არჩევანის,  თუ ვინ  უნდა იყოს ქვეყნის უმაღლეს საკანონმდებლო ორგანოში. ჯანდაბას ყველა სკამი და თანამდებობაც.  ახლა იმ არჩევანის წინაშე ვართ , თუ ვინ და რანი ვიქნებით ამ ქვეყანაში და საერთოდ დედამიწაზეც..ჩვენს მშობლიურ პლანეტაზე.
დიახ, თქვენ არჩევანს აკეთებთ თავისუფალი ნების ადამიანებსა   და  რაღაც გაურკვეველი არამიწიერი არსებების, კოსმოსიდან ჩვენ დასაპყრობად ჩამოსული არაადამიანებს შორის..
დაზუსტებული ინფორმაციაა, ჩემი პოლიტიკური მოწინააღმდეგე  ლადიკო ჯინჭარაძე უცხო, არამიწიერი რასის წარმომადგენელია, უცხოპლანეტელია, მოგზავნილი კოსმოსური , შავი ხვრელური ორგანიზაციის  მიერ და მიზნად ისახავს ჯერ ჩვენი ქვეყნის და მერე მთელი დედამიწის მოსახლეობის  უფლებების გათელვას, ჩვენი ძმების და დების დამორჩილებას, მთელი კაცობრიობის დამონებას , ყოველი თავისუფალი ნების გამოხატვის მცდელობისას  , პიროვნების  ფიზიკურად მოსპობას და განადგურებას..კაცობრიობის მონაპოვარის დამხობას და გაცამტვერებას, ჩვენი სულიერების და კულტურის მათი კოსმიური სიცივით და უსულგულობით ჩანაცვლებას, ჩვენი წინაპრების მიერ აგებული ხუროთმოძღვრების ნიმუშების მიწასთან გასწორებას და თავიანთი კერპების და ბომონების ქანდაკებების აღმართვას..
გაფიქრებაც შეგზარავს ადამიანს ,როცა წარმოიდგენ რომ აღარ იქნება ჩვენი სამება, სიონი, ბაგრატი, სვეტიცხოველი, საყდრისი..მხოლოდ არაადამიანებს შეუძლიათ ამის ჩადენა..
კურიერი - (ჩუმად ბესოს) საყდრისი უკვე აღარ არსებობს..
ბესო - დიახ , (ვერ გაიგებს , მაგრამ არ დაიბნევა, ჩათვლის რომ ეს ფაქტიც  შეიძლება გამოიყენოს და  უცხოპლანეტელებს მიაწეროს ) აგერ მომაწოდეს კიდევ ერთი ახალი ინფორმაცია, რომ ამ არაადამიანების მეცადინეობით უკვე  აღარ არსებობს საყდრისი, და  ვეჭვობ რომ ვერარეჩკის სტიქიურ უბედურებაშიც  არაადამიანების ხელი ურევია..კიდევ რამდენი ჭირი შეიძლება  შეიძლება დაგვატეხონ თავს, თუ არ გამოვფხიზლდებით და არ დავირაზმებით. 
მათი ამოცანების განმხორციელებელი და რეზიდენტი ჩვენს მშობლიურ გალაქტიკაში,  არაადამიანი ლადიკო ჯინჭარაძეა, ხელისუფლებაში რომ მიილტვის,..დაიმახსოვრეთ ეს სახელი და გვარი ..ამ სახელს იბრალებს  ეს არსება და სინამდვილეში რა სახელი თუ ნომერი აქვს იქ , მისმა,  აქ ჩამომთესლებლებმა იციან მხოლოდ..  ..დაიმახსოვრეთ და ერთხელ და სამუდამოდ უთხარით უარი ყველა არაადამიანს.
ფაქტებიო, მკითხავთ, არის ფაქტები მისი არაადამიანობისა, უცხოპლანეტელია ლადიკო და ამას ეხლავე დაგიმტკიცებთ!
აბა ქართველნო ,(გადახედავს ჯერ ხალხს და მერე თავისიანებს, ანიშნებს კურიერს და თანაშემწეებს წინ გადითო ) თქვენ საქართველო გიყურებთ ეხლა..და ვიცი, სიმართლის თქმის და მოსმენის  არ  გეშინიათ
თორნიკე ,კურიერი და მდივანი ქალი (ერთხმად) - არ გვეშინია.
კურიერი - (წინ წამოიწევს) ხალხო, ყოველგვარი მიკერძოების  გარეშე მინდა ეს არსება აღვწერო! არავის ახსოვს მისი არც დაბადება , არც სკოლა, და არც ინსტიტუტი, ცხოვრებაში არსად უმუშავებია..
ეს  ადამიანისმაგვარი არსებაა, რომელსაც არა აქვს არანაირი ემოცია, არ უყვარს არც ერთი სპორტის სახეობა,  არც ბანქო და ნარდი , არც ჭადრაკი,  ბავშვობაში ომობანაც არ უთამაშებია..არც მოგზაურობა არ უყვარს, არც მუსიკა, და არცერთ რელიგიას არ აღიარებს..უფროსებს საერთოდ ვერ იტანს, და უმცროსები რომ უყვარდეს ცოლშვილი ეყოლებოდა ან თანამდებობა ექნებოდა..
ან რა  სამსახურეობრივი თუ შინაურული ადამიანური ურთიერთობები შეუძლია ასეთ არსებას, რომელიც ამას ამბობს - (კითხულობს ქაღალდზე დაწერილს)შენი ნდობის ბოროტად მოსარგებლე მკვლელზე უარესიაო, რადგან მკვლელი უცებ გკლავსო და ერთხელ გკლავს, შენი ნდობით ბოროტად მოსარგებლე კი შენ თვითონ გაქცევსო მკვლელად , ეჭვით შეპყრობილს უნდობლობით რომ გაკვლევინებსო განურჩევლად ყველას.. 
დიახ , მაგას რომ დავუჯეროთ, ერთი უბოროტო ტყუილის გამო უნდა დაკარგო ყველა, მკვლელობაზე უარესად მიაჩნია ერთი უბოროტო ტყუილიც..
ან  ეს რაღამ ათქმევინა, - ადგილი აღარ დარჩაო ჩემს გულზე , პრობა რომ არ აეღოთო, ბაჯაღლოაო თუ არა..
ვის არ გვაჩნია გულზე ნაჭდევი, მაგრამ ტკბილი სიტყვით ყველაფერს ეშველება, თუ არ ეშველება და სიცოცხლის მერე მაინც მოვიგონიებთ ტკბილად ..
ჩვენში ხო, ცუდს ვერასოდეს, გესმით ,ვერასოდეს ვერავის ვერ ათქმევინებთ მოყვასზე..(დააყოვნებს)  გარდაცვლილ მოყვასზე,  ხო..
ანდა ამის მთქმელს რა ჰქვია ? თუ სადმე ახლო მახლო ხარ და წყალწაღებულის საშველად იმ წამსვე თუ არ ხტები წყალში, სეირის მაყურებელი გამოდიხარ მხოლოდ და შესაძლო მომავალი წყალწაღებული, .. ანდა უფრო უარესი, ხელის მკვრელი წყალში გადავარდნილის..
ყველა ვარიანტში იმაზე მეტი წყალწყაღებული, ვინც იქ შენს თვალწინ წაიღოო წყალმა - 
რომელი ქართველი , თუ ადამიანია, არ გადამხტარა წყალში წყალწაღებულის საშველად, სხვის საშველად კი არა, სულ ტყუილადაც  ხტება ქართველი წყალში , სულ ტყუილად! და თუ ვინმე გადასარჩენი ნახა, თავს არ გამოიჩენს რომ მერე წაიტრაბახოს?, დიახ, ადამიანური თვისებაა ეს..    ლადიკო კი ჩვენ გვდებს ბრალს არა ადამიანობაში, თვითონ არის არაადამიანი, უცხოპლანეტელია იგი!..
მეტიც, სიტყვა ქართველისთვის წამალია, მკურნალია და ლადიკომ რაო?
 -გამოიგონებენო ერთ დღესაც უკვდავების წამალს. მთელი მსოფლიო იზეიმებსო .. მარტო საქართველოში ექნება გამომგონებელს დედის სულის ხსენებაო -
რაღაა იმ ქართველის ცხოვრება, სიტყვით მაინც თუ ვერ მოკლავსო სხვას..
ამის მთქმელი ქართველია?.ქართველს ესწავლება ტკბილი და მაამებელი სიტყვის მნიშვნელობა?  თან კაცობრიობის წინსვლაზე და პროგრესზე რომელი ქართველი იტყვის უარს? არ არის ლადიკო  ქართველი, არაადამიანია, უცხოპლანეტელია..
თორნიკე, -(წინ გაიწევა , კურიერი გამოწევს, ახლა მეც ვიტყვიო)  არც სასმელი უყვარს და არც საჭმელი, არც არავის უნახავს სადმე რესტორანში, მაღაზიაში შესულიც არ უნახავს არავის.. მის გარაჟში გაწყობილ მაგიდაზე ერთხელაც არ მიკარებია სუფრას და დასალევს და მხოლოდ სულელურ სადღეგრძელოებს ამბობს..დაიცა , როგორ იცის თქმა?, „ცხოვრება მდინარეაო და ჩვენ კიდე წყალწაღებულებიო მდინარით, აქეთ იქეთ რო გვახეთქებსო ნაპირებს, და მოდითო მაინც იმ ნაპირს გაუმარჯოს რომელზედაც ჩვენით გავალთო და იმ ნაპირის დედაცო , რომელზედაც გაგვრიყავსო“ 
 რა მნიშვნელობა აქვს, რომელ ნაპირზე გახვალ, ერთხელ მოდიხარ ამ ქვეყანაზე..და თან ამდენს რო ამბობს  და ჭიქასაც არ აკარებს პირს ის ადამიანია? არ არის ის მიწიერი, უცხოპლანეტელია, ხალხოო!..
ჩვენს ერის  მუყაითობის და დაუზარელობის სიმბოლოს , ფუტკარს დასცინის..“ბაღდადიდან თაფლზე წამოსული ფუტკარი, ერთხელაც და ნეხვზე ჩამოისვენებსო“ 
როდის იყო ქართული ფუტკარი ნეხვს ეწაფებოდა? არა ქართველი და არაადამიანია ამის მთქმელი, უცხოპლანეტელია!
და მწვადზე ? ქართულ მწვადზე რას ამბობს გაგიჟდები კაცი, ..“რაც ბევრს ატრიალებ სხვას შამფურზე ავი სიტყვების კოცონის ქვეშ , იმდენი შენ აგდის მყრალი სუნი და არა შამფურზე წამოგებულსო“ ..
გიჟია, ოხერი, ვისაც სწვავენ იმას ადის სუნი..უარესიც აქვს ნათქვამი, მთელ ერს დასცინის, ..“ქართველიო ერთდროულად ეჭიდებაო რამოდენიმე საქმეს და ისე ფაციფუცით, რომ ყველა საქმეს ჰგონიაო, აგერ მე დამამთავრებსო ჯერ“ 
ამის მთქმელი, თვითონ უსაქმურად რამდენჯერ უნახავთ გარაჟში მთვლემარე და როცა გაფაქტავდნენ - პასუხობდა..
„ვინც დილით ჩემი შიშველი ხელებით  მიწის თხრას თვალს არიდებს, საღამოს ჩემს მხართეძოზე წამოწოლას გაიკვირვებსო“..
იქნებ, ვინც თვალი აარიდა, იმას არ უნდა ხელი შეუშალოს..და მერე კიდე, ტყუილია ეს, არც არასდროს უთხრია შიშველი ხელებით მიწა..სავსე აქვს გარაჟი რაღაც უცნაური, თვითნაკეთი იარაღებით, მატყუარა და არაადამიანია  იგი, უცხოპლანეტელია.
მეტი გითხრათ? შეურაცხყოფაზე რეაქცია არა აქვს, რაც არ უნდა აგინო, ვერაფრით აწყენინებ, წყენის გრძნობა და თავმოყვარეობა ატროფირებული აქვს..
კაცი რომ გინებაზე არ რეაგირებს  და სხვას რო დედას არ აგინებს ,ის რა კაცია? რა ქართველია? ჭორებზე ხო საერთოდ რეაქცია არა აქვს , აი რა თქვა მან- 
თუ ვინმე შენზე ჭორებს მოგიტანს, დარწმუნებული იყავი, რომ მას გულის სიღრმეში სურს რომ 99,99 პროცენტით მაინც გამართლდესო შენზე ის ჭორები.ნამდვილი გულშემატკივარი თვითონვე გასცემს პასუხს ავყიას, ისე რომ შენ არც გაგაგებინებსო, და თუ მაინც გაგაგებინა, 100 პროცენტით იყავი დარწმუნებული,რომ ფიქრობს: აი,ჩემთან ამბის მთქმელიც ცუდიაო და ჩემგან ამბის გამგონიც და მარტო მე ვარო სიმართლის მსახური და მეგობარი,გზად და ხიდად გადებულიო,დამიფასეთო მე ..ასეა ეს..
სუსტია ადამიანი. ყოველთვის სურს ,სხვისი "ნაკლის აღმოჩენით" ,თავისი გადაფაროს ,თორეეე ...ჩემზე კარგად ვინ იცისო  ჩემზე, ვინ, სად და რას იტყვისო! -კაცს რომელსაც სხვისი და თავისი ამბავი არ აინტერესებს ის ადამიანია? უცხოპლანეტელია იგი!
ქეთი, მდივანი - (იღებს სიტყვას) გაგიკვირდებათ და ჩაცმა და დახურვა არ აინტერესებს, (კეკლუცად აისვამს დაისვამს ტანზე ხელს) არანაირად..არც კაცები უყვარს და არც ქალები, ვიცი ბატონო რასაც ვამბობ (კვლავ დაისვამს ტანზე ხელს) ბევრჯერ დავტესტე და ამ ტესტზე (მკერდზე და უკანალზე დაიდებს ხელს) რომ უარს იტყვის კაცი, ის ადამიანია, ? ადამიანს კი არა ბუნებასაც ვერ იტანს,  მზეც  არ უყვარს, თვალებში რო აჭყიტებს, ვერ იტანს წვიმას , ვერ იტანს სიცივეს, მთები არ უყვარს,ზღვა არ უყვარს და ქარი..ამათ რომ უხსენებ, ისე ბრაზდებაა, თვალები უწითლდება , გეგონება ტირილს აპირებსო, სულ წითელი აქვს თვალები და მისი ცრემლი კი არავის დაუნახავს ..
სარკეში ხო საერთოდ, არ იხედება, - იცით რას ამბობს? „ თუ სარკეში შენი გამოსახულება არ მოგწონსო , არ გირჩევო სარკის დამტვრევას, ნამსხვრევებში ისევ ის პრატივნი როჟა , მაგრამ უუფრო პატარა და უფრო ბევრი გამოჩნდებიო“ 
სხვაგან კიდე სხვას ამბობს -ერთხელ შენც უნდა  აიწე და აფეთქდე  ჰაერშიო,.. მარტო იმის ცქერით , თუ სხვა როგორ დაფრინავს  , ვერ დადგები კაი საპიორიო“ -გესმით? კაცი რომელიც სხვისი სიცოცხლე ფეხებზე ჰკიდია რა ჰუმანისტია? არა ადამიანია ის, უცხოპლანეტელია
//
ბესო - (გამოვარდება თვითონაც წინ) მეტიც..მეტიც..ადამიანს  რომ  სახელი ერქვას, და გვარი ქონდეს მისი წინაპრებისა , აი ამას ებრძვის ხალხო..აი რას ამბობს - საქმე აკეთეო შენ  და დამნახავს შენი სახელის დაძახება არც დაჭირდებაო, ტაშით გამოგახედებსო თავისკენ „ .. გესმით?..თურმე მნიშვნელობა არ ჰქონია ,შენ  დავითი გრქვია აღმაშენებელი, ქეთევან წამებული , მიშა, ბიძინა  თუ ბესო ბუკია , იქსი უნდა გერქვას თურმე და იგრეკი.. 
და გარჯით დაღლილ კაცს კიდე ტკბილ ძილს ამადლის.. აი, აი ნახეთ რას ამბობს.. „კეთილი სიზმრები რომ აგვიხდეს, ნაკლები უნდა ვიძინოთო“ ანუ დასვენების უფლებასაც ართმევს ფუტკარივით გამრჯე ქართველს..არ დაიძინოო, იშრომეო თუ ოცნების ასრულება გინდაო..ის კი არ იცის, ოცნება მიტომ რომ არის ოცნება რომ ასრულება არ უწერია და მაშინ რა?, თუ ოცნება არ სრულდება , მაინც შრომაში ამოგვხდეს სული?
და არც ერთი ხელისუფლება რომ არ მოსწონს? აბა ეგ რა არის რაც თქვა?..
„კანონებს ერთნი და სასიამოვნო გაუგებრობაში მოხვედრილები, სხვებისთვის და სამწუხარო გაუგებრობაში მოხვედრილებისთვის იგონებენო. და იმისთვის, რომ ეს სხვები ,მუდამ ახალ გაუგებრობებში მოხვდნენო“..
 ან ეს რამ ათქმევინა, რაამ! - ის დრო დადგაო, რომ ყველა ხვდება, რომ ყველას ერთიანად დარხეული აქვსო, და მაინც ყველა იმას უცდის, როდის დაერხევა ყველას სათითაოდოოო!, ..
გესმით ხალხოო! ხალხის მტერია  ლადიკო, მტერია, მტერი სახელმწიფოსი, მთელი  კაცობრიობის, დედამიწის..
 ხალხო, უფრო უარესი ..მტერი რომ არის ეგ ჩვენი,ქართველების ,  ჭეშმარიტ ფაქტს გეტყვით აგერ, ჩვენი საამაყო მრავალხმიანის გაგონებაზე,დიახ, დიახ ჩვენი „’ჩაკრულოს“ გაგონებაზე , იმ წამსვე აწრიალდება, და ადამიანებს აკვირდება, ეშინია ხო, ხომ არ ამოიცნესო ჩემში მომხდურიო და ამ სიმღერით ერთმანეთს ხომ არ აგებინებენო ჩემს ამბავსო..“ჩაკრულო“ ხომ ბრძოლისკენ მოწოდებაა, საბრძოლო მოძახილია ჩვენი და მისი მხოლოდ ჩვენს მტერს და არაადამიანს თუ შეეშინდება..
 თვითონაც უსწავლია  ჩაკრულო, და ხშირად უნახავთ მარტოც , დიახ, მარტო ერთი რომ მღეროდა ამ  მრავალხმიან საგალობელს. ..ალბათ იმიტო, რომ ჩვენიანად, ქართველად უნდა თავი შემოგვასაღოს.. მაგრამ აბა , რომელი ადამიანი მღერის ამ სიმღერას მარტო!...ქართველები ხომ ვამბობთ ,მარტო კაცი ჭამაშიც ცოდვააო და სიმღერას მით უმეტეს უნდა ხმის შემშველებელი!!! არა არის ეგ ქართველი, არაადამიანია, უცხოპლანეტელია..
ბესო, კურიერი , მდივანი გოგონა, თორნიკე  -  ერთხმად გაიმეორებენ..
- არ არის ეგ ადამიანი, არაადამიანია, უცხოპლანეტელია
-არ არის ეგ ქართველი, არაადამიანია, უცხოპლანეტელია
-არ არის ეგ ქართველი , არაადამიანია, უცხოპლანეტელია
გაისმის სიმღერა „ჩაკრულო“ ბესო და მისიანები ნელ ნელა იწევენ სცენის სიღმეში, და მუსიკის გაგონებაზე შეშინებულები იშლებიან სხვადასხვა მიმართულებით..ერთერთი თანაშემწე დარბაზში ჩადის და მაყურებელს პლაკატებს ართმევს..
------------  

სცენა მეექვსე..
სცენაზე მაგიდები გრძლადაა და მაგიდის თავში პირველი  ლურჯი ნიღაბია..
გვერდით მეორე ლურჯი ნიღაბი,   და ბესო ბუკია..
პირველი ნიღაბი(ქალის ხმა) - (ბესოს) მოკლედ მე დაგიძახე   რომ იმ თემაზე  გესაუბრო,რაზეც შენ   მთხოვე  რომ გესაუბრო..
ბესო- (ლაქუცით) და მერე რას ფიქრობთ ქალბატონო  პირველო ?
პირველი ნიღაბი - როგორ გითხრა, თუ გნებავს ჭეშმარიტ ღმერთზე ვისაუბროთ
ბესო- (შეცბუნებით )არა ქალბატონო პირველო,თქვენი აზრი,  ჩემს საკითხთან დაკავშირდებით მაინტერესებს
პირველი ნიღაბი- (იმედგაცრუებით,) კარგიით..ჩემი (მრავალმნიშვნელოვნად ასწევს თითს)  აზრი ასეთია, და ვფიქრობ ბატონი უპირველესიც ასე ფიქრობს, რომ ეს ყველაფერი წინა ხელისუფლების , აქა იქ, (ხელით გაურკვეველ მოძრაობას ასრულებს) წითელი ნიღბების  პროვოკაციული მოქმედებებია და ამას არ უნდა ავყვეთ..
(შემოდის უპირველესი ლურჯი ნიღაბი..,იღლიაში გაზეთი აქვს და იბნევს შარვლის ღილებს და ისწორებს შარვალს ..ოთახში მყოფნი ფეხზე წამოდგებიან..
უპირველესი ანიშნებს დაჯექითო და თვითონ აგრძელებს შარვლის შებნევას)
უპირველესი -ხედავ შენ კაცო,(გაშლის გაზეთს )  სანამ მე  ვზივარ ჩემთვის იქ (ათითებს იმისკენ საიდანაც შემოვიდა) და ფილოსოსფოსებს  ვკითხულობ (გაზეთს დაკრავს ხელს)რა ხდება ამ ქვეყანაზე? 
აბაა,.. და აქ რა ხდება ?(მიმართავს დამსწრეებს ,) მესმოდა ჩვენი  გოგო  ლაპარაკობდა. (გახედავს პირველ ნიღაბს ) ოჰოო, (გადახედავს მეორე ნიღაბს ) ჩემი ბიჭიც  აქ ყოფილა..
უპირველესი - (მიმართავს მეორე ნიღაბს)  რა ჰქენი, მოერგე სავარძელს?
მეორე ნიღაბი- (უხერხულად შეიმუშნება ) ვემსახურები უპირველესს..(აკეთებს პაუზას და გაახსენდება რომ სამშობლო უნდა ახსენოს და დაამატებს) და სამშობლოს 
უპირველესი - (მხარზე მოუთათუნებს ) გაჭირვების ტალკვესი ხარ შენ..სადაც ძნელბედობაა იქ ხარ სულ.. და აბა რა ხდება საზღვრებზე? კიდე იტაცებენ ხალხს?
მეორე ნიღაბი  - იტაცებენ , უპირველესო..
უპირველესი - აჰაა,(უყურებს  პირველ ნიღაბს, მაგრამ კითხვებზე პასუხს მეორე ნიღაბი სცემს) საზღვრებს კიდე სწევენ? 
მეორე ნიღაბი - სწევენ უპირველესო
უპირველესი - მერე (გაშლის ხელებს) და სად არიან ჩემი მეზარბაზნეები?
პირველი ნიღაბი  - (დაასწრებს მეორე ნიღაბს პასუხს) ზოგი ყაყაჩოსტანშია და ზოგი ზანგისტანში,  უპირველესო..სამშობლოს იქ იცავენ.
უპირველესი - (პირველს დამცინავად) ერთი გამახსენე ყაყაჩოსტანი  როდის შემოვიერთეთ და ზანგისტანში კიდე რას ვაკეთებთ?
პირველი ნიღაბი - ჯერ არ შემოგვიერთებია უპირველესო, მაგრამ მეგობრებმა ჯერ კიდევ წითელნიღბიანების დროს   გვითხრეს აქედან უკეთ დაიცავთ ქვეყანასო..თან კვალიფიკიაციას აიმაღლებთო..
უპირველესი - ხოო?კი,  წითელნიღბიანების ბელადსაც მაგას  ეუბნებოდნენ, ჯერ მაგისი და ახლა ჩვენი  მეგობრები და უშველეს რამე?
პირველი ნიღაბი - მაგას უშველეს თუ უშველეს, ახლაც ხახლანდიის ლაზიკის გუბერნატორია,  უპირველესო 
უპირველესი -ხოო..(უყურებს ერთხანს პირველ ნიღაბს) მაგ ჩვენმა მეგობრებმა შენ და შენს ოჯახსაც კი უშველეს და მიტომ ზიხარ ახლა მაგ სკამზე, ამის მაგივრად (გადაუსვამს მეორე ნიღაბს თავზე ხელს, ვითომ მე აგერ ვარ შენთანო..) მაგრამ , მაგ შენს მეგობრებს ერთი კაი გამოთქმა აქვთ..
 არ არსებობენ  მუდმივი მეგობრები, არსებობენ მუდმივი ინტერესებიო..ხოდა ვატყობ მოგვიწევს ამ ხაზითაც კვალიფიკაციის ამაღლება ჩვენ..
ისე , რა მაგის პასუხია და რა აზრის ხართ (ყველას მიმართავს) მამა გაბრიელის იმ გამოთქმაზე -„ხანდახან ეშმაკსაც უნდა მოაჯდეო ზურგზე, ტაძრამდე რომ მიაყვანინოო თავი“?
პირველი ნიღაბი - (დაბნეული) ვერ გაგიგეთ უპირველესო
უპირველესი - (თავისთვის) კარგი, კარგი, ვიცი რომ ვერ გამიგებთ..რას ვამბობდი?ხო..კარგი, სანამ ჩემი მეზარბაზნეები იქეთ , გადასაკარგავში იცავენ  ჩვენს ქვეყანას  და ჩვენი ახლო მეზობლები  აგერ ლამაზქალაქთან არიან,   მართლა ფრთხილად უნდა ვიყოთ.(კეფას იფხანს)
მეორე ნიღაბი - (მადლიერი ხმით )როგორც გვასწავლით თქვენ ,ისე ვიქცევით  უპირველესო..
უპირველესი - ა, ბატონო (მიმართავს ყველას) მუშაობს მთავრობა და რითია ვინმე უკმაყოფილო არ მესმის..ისე სხვის შეცდომებზე უნდა ისწავლოს ჭკვიანმა კაცმაო, მამაჩემი ამბობდა ცხონებული..
ხოდა , წითელნიღბიანების იმ  მაღალი ბელადის , ჩვენმა მეგობრებმა  ხახლანდიაში მამლუქად რომ გაგვაშვებინეს  ,(ხაზგასმით ამბობს სიტყვას „გაგვაშვებინეს“ ) შეცდომები რომ არ გავიმეოროთ  და ლეკიანობა რომ არ იყოს, ერთი იდეა დამებადა.
ავყაროთ საზღვრებიდან მოსახლეობა და რაც შეიძლება ქვეყნის შიგნით, (მარჯვენა ხელის საჩვენებელი თითით  ჰაერს ამოკრავს ქვემოდან ზემოთ) ღრმად შიგნით  შემოვასახლოთ,
რამდენი ვართ სულ, შეამხსენე, აბა?(პირველ ნიღაბს მიმართავს) 
პირველი ნიღაბი - სამი მილიონ ს ჩემტო უპირველესო..ტალიკტალიკი ბიჭები და მათთან გენდერულად გათანასწორებული მათე -ბიჭები, უპირველესო.
უპირველესი - (გაკვირვებით) კიდე ამდენი ვართ კაცო? აბა გუშინ საზღვრიდან ერთი კაცი მოიტაცესო?  (გადახედავს მეორე ნიღაბს) მითუმეტეს, ჰა და ჰა..ერთ ქალაქში დაეტევა ყველა .ერთად ვიქნებით, ერთ მუჭად შევიკვრებით და ვეღარაფერს დაგვაკლებენ..მე თვითონ დავდგები მაღალ მთაზე  გუშაგად  და  სულ ბინოკლით დაგითვლით სუყველას წიწილებივით..რამხელა ეკონომიური  ეკონომიკაა , ხო ხვდებით კაცო?
მეორე ნიღაბი - (წრიალებს) ჭეშმარიტად ბატონო უპირველესო, ისე მინდა ვთქვა ,საზღვრებთანაც  წითელნიღბიანები პროვოკატორობენ,  სანამ სუყველას არ დავიჭერთ , არ მოგვასვენებენ..თან მაგათ ციხეში რო ჩავსვამთ, გარეთ დარჩენილებს უფრო იოლად დაგვითვლით ბატონო უპირველესო ..
უპირველესი - რას ამბობ კაცო,  ესენი რო დავიჭიროთ, მერე ვის დავაბრალოთ ყველაფერი რაც ხდება? ეეე, ვერ გასწავლეთ  მე თქვენ სახელმწიფოებრივად აზროვნება..
წითელი  ნიღბოსნები რომ არ ყოფილიყვნენ, ჩვენ ,ლურჯ ნიღბოსნებს ისინი უნდა გამოგვეგონებინა, გაიგეთ?
ყველანი ერთად - გავიგეთ ბატონო უპირველესო..
უპირველესი - ხოდა მადლიერი მაინც იყავით კაცო, ჯერ ჩემი და მერე მაგათი, მერე იმათი (მარცხნივ იშვერს ხელს, დასავლეთს ეძებს ) და მერე ამათი (ჩრდილოეთისკენ იშვერს ხელს)
ყველანი ერთად - მადლობელი ვართ უპირველესო
პირველი ნიღაბი - (გესლით) ჩრდილოეთი იქეთაა , უპირველესო (ანიშნებს მხარეს)
 უპირველესი - (პირველს)ვიცი მე რა საითაა და ვინ საითაა..
უპირველესი დაადგება პირველ ნიღაბს თავზე მოლოდინით, პირველი მიხვდება და დგება და ადგილს უთმობს უპირველეს და ბესოს ანიშნებს გადაჯექიო..ბესო გადაჯდება)
ბესო - (ჩუმად მეორე ნიღაბს ) - შენ    რა არ შეგითანხმებია  ჩემი თემა  უპირველესთან?
მეორე  ნიღაბი-უკვე ყველაფერი შეთანხმებულია..და საერთოდ    მე და ბატონი უპირველესი შეთანხმებული ვართ იმაში, რომ განვახცადოთ , რომ შეთანხმებული არა ვართ..ეს ძალიან მნიშვნელოვანია.
უპირველესი - (გაიგონებს მათ საუბარს, გადააქნევს თავს) ა, კიდე..უჰ..ვერ ვასწავლე ამ კაცს სად, როდის  რა უნდა თქვას..კაცო..(მიმართავს მეორე ნიღაბს) მართალია ახლა , ჩემი პრემიერ ნიღაბი კი არ ხარ, აქ (ანიშნებს გარემოს) , და ისევ ჩემი თვალი და ყური ნიღაბი ხარ, მაგრამ მთლად ასე კი ნუ დაიჩემისები შე კაცო..
(მერე გახედავს ბესოს ვითომ პირველად შეამჩნიაო და პირველს მიმართავს გაკვირვებული)
ამას ჩვენი ლურჯი ნიღაბი რატომ არ უკეთია, თუ იმედი აქვს წითელნიღბიანები მობრუნდებიანო ?  
(ბესო გულის ჯიბეში იყოფს ხელს და ხელს, ნიღბების დასტა ამოყვება, წითელი, მწვანე, თეთრი, ლურჯი..და სასწრაფოდ იკეთებს ლურჯ ნიღაბს , დანარჩენს ისევ უკან ჩაიტენის)   
უპირველესი -( დამცინავად უყურებს როგორ იკეთებს ბესო ნიღაბს და მერე ეუბნება )
ასე არ ჯობია ? აბა ნიღაბი თუ არ გიკეთია, როგორ გავარჩიოთ ჩვენიანი თუ არაჩვენიანი? (ვითომ დააკვირდება) ააა, ახლა გიცანი, გიცანი..  შენ ის არა ხარ კაცო, დედაქუჩაზე  რო პარლამენტარების ძეგლების დადგმა გინდოდა, მტრედებმა რო ჩამოასკინტლოსო? (იცინის) ისე , სამი მთავრობის ტაშისმკვრელს  კი გეკუთვნის ძეგლი..
ახლაც  იქ გინდა ხო?..და ვიღაც ლადიკო გიშლის ხელს?..
ისე , სულ მიკვირს ,კაცო,, ბაზალეთის ტბის ფსკერზე იმ ერთ აკვანში, როგორ ჩაეტია ამდენი ხალხი ერთდროულად(იცინის).
ხოდა რა გიშველო ახლა ? მოდი მტრედი ავაფრინოთ   შენს და იმ ლადიკოს  შორის და ვისაც დაასკინტლავს თავზე ის იყოს დეპუტატი (იცინის..ბესო  ხმას არ იღებს) ხო ვარ გენიოსი? (პირველს მიმართავს)
პირველი - (მრავალმნიშვნელოვნად ) ნამდვილად ბატონო უპირველესო
უპირველესი - (აგრძელებს) ხო, კაცო,  სპარსული ზღაპრები არ წაგიკითხავთ? ფადიშაჰებს ასე  ირჩევდნენ ათასერთღამეში..ისე ქალაქის მერებიც  ასე ხო არ ავირჩიოთ? ა? გავუშვათ ლამაზქალაქში  დაფუფქული ხოხობი, შავთაქალაქში  ყვავი, ზღვათაქალაქში  თოლია, მუდამმზიანოში  კვატი , საკოღოეთში კოღო  , და ვისაც თავზე იმას უზამენ, ისინი იყვნენ ქალაქის თავები..
მეორე ნიღაბი - (ცქმუტავს) რა იუმორის გრძნობა გაქვთ ბატონო უპირველესო, თქვენი მარგალიტები ხალხში დადის უკვე..
უპირველესი -(ვითომ დაიმორცხვებს) გაჩერდი ერთიი.. მოკლედ , შენ, შენ  და შენ (ათითებს პირველ,მეორე ნიღაბს  და ბესოს) გინდა მითხრათ რომ ამ ქალაქში ვიღაც უცხოპლანეტელია და სალაყბოში  მოხვედრა უნდა?
მეორე ნიღაბი - ნამდვილად ბატონო უპირველესო, ზუსტად გამოიცანით ის, რაც მე ადრეც მითხარით , და იმიტომ მითხარით ,რომ ახლა მეთქვა თქვენთვის.
უპირველესი - (დამცინავად) არ ჩაახუჭუჭა კაცო?..მერე, აბა თუ მეტყვი , მე რას ვფიქრობ მაგაზე? 
მეორე ნიღაბი - ახლავე მოგახსენებთ უპირველესო (ჯიბეში ჩაიყოფს ხელს და ფურცელს ამოიღებს და კითხულობს..) თქვენ ფიქრობთ, რომ ამ ქვეყანაში თუ ვინმე უნდა იყოს უცხოპლანეტელი, ეს უნდა იყოთ თქვენ და რადგანაც თქვენ უცხოპლანეტელი არა ხართ, ესე იგი უცხოპლანეტელი ამ ქვეყანაში არ არსებობს..
უპირველესი - (აღფრთოვანებით გადახედავს ყველას და ანიშნებს მეორე ნიღაბზე) ხედავ შენ რა მიმინო გამოვზარდე?
ბესო - (გაცხარებული ) როგორ თუ არ არსებობს, არსებობს ბატონო, ფაქტები გვაქვს და მოწმეები გვყავს
უპირველესი - მოიცა კაცო, ვკითხულობთ ჩვენც გაზეთებს და ტელევიზიასაც ვუყურებთ. ვიცით თქვენი ფაქტები..და ვიფიქრე მე მაგაზე, მიყვარს მე ფიქრი..
შენი დეპუტატობა (  ბესოს ეუბნება) მეტეორიც რო დაგვეცეს თავზე ,ჩათვალე რო გადაწყვეტილია და მე სხვა რამე მინდა ვთქვა..
უცხოპლანეტელებს ჩაკრულოსი ეშინიათო რო ამბობ, ვიფიქრე , ვიფიქრე, ექსპერტებსაც დავეკითხე,  და კაცო, ხალხის ხსნა თუ საჭიროა, რაღა სხვა ვინმემ იხსნას, როცა მე აგერ ვარ.. და ასე თუ ეშინიათ უცხოპლანეტელებს  და არადამიანებს ამ სიმღერასი, ხომ არ ჩამომეტანა  ჩაკრულო კოსმოსიდან..ა? 
(გადახედავს დამსწრეებს რა ეფექტი მოვახდინეო)
ბესო - (ყურებს არ უჯერებს) რაო, პატივცემულო? 
უპირველესი - ხო, (დაიმორცხვებს) ოცნება მქონდა  ბავშვობაში,კოსმონავტი გამოვსულიყავი.. პირველი ქართველი კოსმონავტი, ა? როგორია?
პირველი ნიღაბი - (გესლიანად) ეგ ბავშვობის ოცნება წითელნიღბიანების ბელადსაც  ქონდა, ახლა რო ხახლანდიაში მამლუქობს..
უპირველესი - (იგრძნობს გესლს და გადახედავს პირველს) ეგ მე კაი ხანია ვიცი, და სწორედ მაგიტო აღარ მომეწონა ეგ კაცი ,ამდენი პატივი რო მაქვს ნაცემი მაგისთვის და  ჩემი ბავშვობის  ოცნების წარმთმევაც რო დააპირა, ..თორე მანამდე კი ვერთობოდით ერთად და კი ვეხმარებოდი რაღაცეებში..
ვეუბნებოდი კაცო, შენ შადრევნები და მასაჟი  გეყოფა, მაცალე მე კოსმონავტობა  მეთქი და გაიგიჟა თავი, არაო , და თუ არაო, ახლა იქ იფრინოს, შავზღვას იქეთ, ..
ხოდა იმას ვამბობდი, ხომ არ ჩამომეტანა კაცო, ეგ ჩაკრულო კოსმოსიდან, ორ კურდღელს დავიჭერდი, ბავშვობის ოცნებასაც ავისრულებდი და პა ხოდუ დედამიწელებსაც ვიხსნიდი  უცხოპლანეტელებისგან..
მეორე ნიღაბი - (წამოხტება ფეხზე) მეც თან წამიყვანეთ ბატონო უპირველესო
პირველი ნიღაბი - (ვერ ფარავს სიხარულს..და ხელებს იფშვნეტს) ჩვენ  კი აქ დაგელოდებით, (უპირველესის გაკვირვებულ სახეს რომ დაინახავს , მიხვდება რაც ვერ დაფარა და დააკონკრეტებს) მე და  სალაყბოს  თავზე მჯდომარე, მთელი ჩვენი ოჯახი, საზეიმო გაცილებას და დახვედრას მოგიწყობთ
უპირველესი , - საზეიმო გაცილებასოო?..მოიცა კაცო  ,(გადახედავს პირველ ნიღაბს, არ მოეწონება მისი სიტყვები..გაივლის ,გამოივლის) მოიცათ..ხო იცით მე ფიქრში აჩქარება რო არ მიყვარს და ახლა ვფიქრობ რო არ გამოვა მაგ საქმე..
ბესო - (პირველისკენ გააპარებს თვალს, და მერე უპირველეს მიმართავს,) უუფ აგაშენათ ღმერთმა ბატონო უპირველესო, არ დაგვტოვოთ ბატონო,
უპირველესი - მომწონს მე ამის აზროვნება(მიმართავს პირველს და უთითებს ბესოზე, პირველი და მეორე  შურით გახედავენ ბესოს, ბესო მივარდება და თავს შეუშვერს, უპირველესი გადაუსვამს თავზე ხელს)
პირველი და მეორე - (ბესოს შექებას რომ გაიგონებენ , ერთად, პირველი ბრაზით, მეორე ნიღაბი ცხარედ) არ დაგვტოვოთ ბატონო..
უპირველესი - კაი ხო, კაი..არ დაგტოვებთ კაცო, და რატო, გეტყვით ახლა..
 ვიფიქრე და  რო წავიდე კოსმოსში და ჩამოვიტანო ჩაკრულო, მაინც ჩვენი მეგობრების  გაგზავნილია და არ ეწყინოთ კაცო, 
პირველი ნიღაბი - (იმედგაცრუებული, რომ ატყობს რომ კოსმოსში წასვლას აღარ აპირებს უპირველესი) არ ეწყინებათ ბატონო უპირველესო , ჩვენ ავუხსნით ჩვენს მეგობრებს რომ ასეა საჭირო
უპირველესი - ერთი წუთით, ერთი წუთით, ჯერ არ დამიმთავრებია..(გადახედავს პირველ  ნიღაბს) ჰეე, (ჩაიცინებს ) კი ვიცი მე შენს მეგობრებს  და შენ და შენს ოჯახს  რაც გინდათ , მაგრამ არ გამოვა ისე თქვენ რომ გინდათ..
ხოდა,(მიმართავს ყველას) გაავანალიზე მე ყველაფერი და ჩავუკვირდი და წესით, არ უნდა ეშინოდეთ უცხოპლანეტელებს მაგ სიმღერის..
მოიცა გავიხსენო ტექსტი, გავიხსენო როგორ არის სიმღერაში, კაცოო..
ბესო - (აწყვეტინებს) უპირველესო ,ეშინიათ, ეშინიათ
უპირველესი - (ბესოს) მოიცა კაცო, რა სულწასული ხარ, მათქმევინე , ზეპირად მახსოვს ტექსტი..(დააპაუზებს, იხსენებს)  როგორ იწყება მახსოვს..აბა იმ შენს ყოფილ უფროს, წითელნიღბიანების ბელადს  კი არ ვგავარ ვეფხისტყაოსანი რო ეშლებოდა..
(პირველს მიმართავს ) მომეცი კაცო ტექსტი და ნახე როგორ უშეცდომოდ წავიკითხო
(პირველი იმ წამსვე აძლევს, უპირველესი კითხულობს)
ხიდისთავს შევკრათ პირობა, ჩვენ გავხდეთ ღვიძლი ძმანია, 
ჩავუხტეთ მუხრან ბატონსა, თავს დავანგრიოთ ბანია. 
მუხრან ბატონის ყმობითა, ფქვილი ვერ დავდგი გოდრითა,
დეკეული ვერ გავზარდე, კალო ვერ ვლეწე მოზვრითა.
ხმალო ხევსეურეთს ნაჭედო, თელავში თუშმა გაგფერა, 
მეფე ერეკლემ გაკურთხა, საომრად ჯვარი დაგწერა.
მტერო დამჩაგრე არ ვტირი, ტირილი დიაცთ წესია,
ბევრჯერ ვყოფილვარ ამ დღეში, მაგრამ არ დამიკვნესია.
მაცალე ერთი ავლესო, ხმალჩახმალ ცეცხლის კვესია, 
სულ წმინდად მოგამკევინო, რაც ჩემთვის დაგითესია...

დაამთავრებს და გადახედავს იქ მყოფებს, 
უპირველესი -მიხვდით? თუ წაგიკითხოთ თავიდან
მეორე ნიღაბი - ვერ მივხდით მაგრამ წაგვიკითხეთ ბატონო უპირველესო, გადასარევად კითხულობთ(მივარდება და მიუშვერს თავს , ხელი გადამისვასო)
უპირველესი - (გასწევს იქეთ, პირველი ნიღაბი დატუქსული დაუბრუნდება თავის სკამს, უპირველესი გააყოლებს თვალს და ჩაიქნევს ხელს) რას ვერ მიხვდით კაცო, რას ამბობს  ბოლოში ხედავთ?
მაცალე ერთი ავლესო, ხმალჩახმალ ცეცხლის კვესია, 
სულ წმინდად მოგამკევინო, რაც ჩემთვის დაგითესია...
ასე გააწვალეს, , ასე გატანჯეს, ბევრჯერ ვყოფილვარ ამ დღეშიო და ის ზარმაცი კიდე , მაცალეო, (ხაზს უსვამს ამ სიტყვას) მტერს ეუბნება, აი, მაცალე ცოტა და ავლესავ როცა იქნება ხმალს, და ატატატატაააა, დედაი გიტირეებ, რაც გაგიწვალებივარ ამოგანთხევინებო..მაცალეო..(აწევს თითს მრავალმნიშვნელოვნად და გახარებული, თქვენ ვერ მიხვდით და მე ვხდებიო..)
მაცალეთო.. (უპირველესი მომლოდინედ ამბობს ამ სიტყვას, ახლა მაინც მიხვდითო ვითომ)  და გადადებს ხმლის გალესვას..გადადებული  საქმე კიდე ვისია? ეშმაკის..ხვალე ვიზამო იფიქრებს, დღეს კი ადგება, ცოტას დალევს ჯავრიანზე და ხმლის ალესვა და მტერზე წასვლა კი არადა და ყივჩაღი შეიძლება აქეთ, სუფრაზე მოიპატიჟოს, ასვას, აჭამოს, ღამე გაათევინოს, საკუთარ ლოგინში თავის ცოლთან ჩააწვინოს..თვითონ კიდე გულს შეასკდეს, და მერამდენედ... გესმით თქვეენ?
(ოთახში მყოფები პირდაღებულები უყურებენ) 
ბესო - (ნელ ნელა გამოერკვევა და ტაშს დაუკრავს) ბრავო ბატონო უპირველესო..
მეორე ნიღაბი - (ვერ გაიგო ვერაფერი, მაგრამ არ იმჩნევს) გენიოსი ხართ ბატონო უპირველესო(კიდევ მივარდება და მიუშვერს თავს)
პირველი ნიღაბი - (შეშინებული იმით რომ დროზე ადრე გააცხადა მისი სურვილი უპირველესის თავიდან მოშორებისა) ნამდვილად ბატონო უპირველესო, რა კარგია რომ არ მიდიხართ კოსმოსში, სულ ტყუილად წახვიდოდით ჯერ..
უპირველესი - აბაა, ეს სიმღერა   შეაშინებდა  უცხოპლანეტელებს, კაცო, იქ, კოსმოსში?, ამაზე გადაირეოდნენ და ამიტო  ჩამოგვასკდებოდნენ დედაბუდიანად, რას გვემუქრებიან ქართველებიო?..ტყუილია ეგ..ალბათ გზა აერია ფრენის დროს ამ ლადიკოს შემთხვევით და ისვენებს აქ გარაჟში..
ასე რო , გადავდებ  მეც  ოცნების ასრულებას, და  მერე გავფრინდები,,, მით უმეტეს ახლა  აგერ, ერთი რაღაც სურათი ვიყიდე კრისტის აუქციონზე , და პატარა ქესატად ვარ ჯიბეზე ,  ასე რო გადავდოთ ჯობია ხო,.  დედამიწაზე გასაკეთებელი კიდე ბევრია..(თავისთვის) რაღაც ნაცნობი სლოგანი ვთქვი კაცო, ვაა..(ჩაფიქრდება, აიქნევს ხელს და აგრძელებს)
ისე , ამ სიმღერის საქმე მაინც არ დავტოვოთ უყურადღებოდ (მიმართავს საქმიანად პირველს, ანიშნებს ჩაიწერეო რასაც გეტყვიო, პირველი იღებს ფურცელს და იწერს, ასევე მეორე ნიღაბიც იგივეს აკეთებს, ბესო მოლოდინით უყურებს, რას იტყვისო..უპირველესი აგრძელებს) 
რა იცი, რა ხდება, მე კი ავხსენი ახლა ლოგიკურად, მაგრამ იქნებ იმათ, უცხოპლანეტელებს,  არ აქვთ ამხელა ლოგიკის თავი და ვერ გებულობენ  ბოლო ორ სტროფს და მიტო ეშინიათ , ნიცშესი კი მესმის, მაგრამ უცხოპლანეტელებს რას გაუგებ კაცო..
ხოდა ამიტომ , ყოველშემთხვევისთვის კანონში შევიტანოთ ცვლილება და  ჩაკრულო სახელმწიფო ჰიმნად გამოვაცხადოთ!  კი, იყოს ჰიმნად..და ყველგან სავალდებულო გახდეს მისი შესრულება, ტელევიზიის გადაცემების დაწყების დროს,  სამსახურში მუშაობის დაწყების და დამთავრების  წინ, გასვენებებში და ქორწილებში, ავტოსადგურებში, მეტროში, სტადიონებზე, რესტორნებში, მარშუტკებშიც კაცო..
ეგ კი არადა მანქანებზე სიგნალიც ეგ ჩაკრულო დააყენონ  და ასიგნალონ  დღე და ღამე  და თუ სადმე უცხოპლანეტელი გაიჭაჭანებს ,გააჟრიალებს და გაიქცევა..
ბესო - (თან ყურებს არ უჯერებს, თან გახარებული და უკვე დაწყნარებული) ბრავო, გენიალურია..
სხვებისგანაც გაისმის აპლოდისმენტები და ბრავოს ძახილი..
უპირველესი - არ გინდათ კაცო..(დაიმორცხვებს ) გემსახურებით აგერ როგორადაც შემიძლია და როცა აღარ შემეძლება კი წავალ სახლში..ასე სადღაც 2030 წლისთვის..არა ეს სახლში წასვლის კაი ტრადიცია დავადგინეთ მე და იმ  წითელნიღბიანთა ბელადმა ..
ა? (ჩაფიქრდება ) იქნებ ამ დამსახურებისთვის კი წავიყვანო ისიც კოსმოსში, მეორე კოსმონავტად..მეოცნებეა ისიც..
ეხ, ჩემი კეთილი გულის რა ვთქვი მე..(ჩაფიქრდება) 
აბა ჰე..(გამოერკვევა) მიხედეთ  ახლა საქმეს ..
დგებიან და სხვადასხვა მიმართულებით მიდიან..
-------------

სცენა  მეშვიდე
......... 
მაგიდა და ორი სკამი . სადღაც სიღრმეში კედელთან კიბე დგას.ორი თეთრ ნიღბოსანი მაყურებლისკენ  სხედან..ზემოთ უყურებენ რაღაცას..
2 თეთრ ნიღბიანი (გოგონა) - ლამაზია ხვამლი..
1 თეთრ ნიღბიანი (მამაკაცი) - კი , ძალიან
2 – (ჩუმდება) სხვას არაფერს იტყვი?
1- ვიღაც ჭკვიანი კაცის მოფიქრებულია ეგ ამბავი..თუ გავიგე ვისი, კი ეკუთვნის ჩემგან საჩუქრად ერთი კარგი არაბული ბედაური, ჩემი ხელახალი გააბრაგებისთვის ,(იცინის და ხელებით გაფრენის მოძრაობას აკეთებს)
2 -აუჰ.. (გაიცინებს ქალის ხმა) ეგ სიტყვები დათა თუთაშხიადანაა, შენ მართლა გაადამიანებულხარ
1 – (ჩახედავს თვალებში..) ხანდახან მართლა მასე მგონია რომ ადამიანი ვარ. რომ გხედავ, მტკივა აქ სადღაც, მარცხნივ..ტკბილად , ხო..
2 – (შეჰყურებს, გაუღიმებს) არა, კი ვფიქრობდი, ჩემი ღირსი დედამიწაზე არავინ არის მეთქი , მაგრამ თუ მართლა ციდან დამეცემოდი თავზე, როგორ ვიფიქრებდი(იცინის )..კიდე არ მჯერა, რომ იმ კოსმოსში გაშვებულმა სიმღერამ „ჩაკრულომ“ მოგიყვანა ჩემთან, დედამიწაზე..
1 - ასეა კი..
2- არ მჯერა და..ბევრი ხართ აქ?..(ფრთხილად ეკითხება) 
1 - მე მარტო ..(გაიცინებს) აქამდე მე მარტო ვიყავი , ახლა ორნი ვართ, მე და შენ..(უყურებს, უღიმის..გოგონა გამოხედავს ნაწყენი, რას დამცინიო)
 შენ რა, კიდე არ გჯერა , თუ გგონია რომ სათამაშოდ ამოგიყვანე ამ სიშორეზე და ამ სიმაღლეზე, ხვამლზე?..და მერე კიდე, რო გავფრინდები  ზუსტად (საათს დახედავს) 12 წუთში ხო დაიჯერებ?
2 - კი, თუ მართლა გაქრები ახლა, და  მე აქ დამტოვებ უსინდისოდ, მართლა  დავიჯერებ რო არაადამიანი ხარ ..(გაიცინებს) ხო, კარგი გეხუმრები..გეხუმრები..და რატო აქ, ხვამლის მთაზე?
1 - რატო და ნათქვამი ხოა,ძველებიდან  „ქვეყანას გაუჭირდეს და ხვამლის მთამ გადაარჩინოსო“, (გაიღიმებს, ვითომ ასე გაქვთ ნათქვამიო და.. და დაამატებს)   ისე  მართლაც ხვამლზე უკეთესი ადგილი სად უნდა გვენახა. 
არსად ისე ახლოს არ არის კოსმოსი  დედამიწასთან, როგორც აქ, ამ ადგილას..მაგრამ ეს ჩვენთვის, იქაურებისთვის (ცისკენ აიშვერს ხელს)..
და საერთოდ კი,რას მივხვდი იცი?..თქვენ, ადამიანებს არც კი გჭირდებათ რაიმე განსაკუთრებული ტექნოლოგიები და მფრინავი თეფშები დროში და სივრცეში სამოგზაუროდ..აქ, ამ ადგილზე, მარცხნივ ხო..(გულზე მიიდებს ხელს) გაქვთ თქვენ ისეთი რაღაც , რომლის მეშვეობით ხან იმ საუკუნეში ხართ, ხან ამ საუკუნეში..ხან დედამიწაზე ხართ და ხან ცაში.. ხან ჯოჯოხეთში და ხან სამოთხეში
2- თქვენ რა არ გაქვთ?
1- (უყურებს..თმას გაუსწორებს) ეხლა კი, ..მაქვს მეც..
2 - კაი,მჯერა ,  იქედან ხარ (ცისკენ იშვერს ხელს) მაგრამ რაღა მაინცდამაინც ჩვენთან ქართველებთან ჩამოდი, რა ნახეთ ასეთი ამ „ჩაკრულოში“
1 – (ნაღვლიანად) დამბურძგლა, გოგო..
2 - რაო?
1 - ხო, პირველად რომ გავიგონე დამბურძგლა, მკლავზე თმა ამეშალა, სისხლი გამიჩერდა მეგონა , მერე ეს სისხლი მომაწვა  ერთიანად..და ფეხზე წამომაგდო, ვეღარ ვჩერდებოდი ერთ ადგილზე
2 –(თითქოს თანხმობის ნიშნად მაგრამ მაინც ჩაეკითხება..) და რატომ მერე?
1 - რავიცი, იმხელა ტკივილი მომესმა გოგო, ტკივილი, და იმედი, 
2 -იმედი?
1 - ხო, არც ვიცოდი მანამდე  ერთდროულად თუ შეიძლება  იგრძნო  ტკივილი და იმედი ..და მერე ასე გამოთქვა ხმით ეს ყველაფერი, იმ იმედით რომ ვიღაც გაიგონებს ამ გულიდან ამოსულს, ჩახვეულს, მრავალხმიან ტკივილს და გაიგონებს და დადგება მთქმელთან, და აყვება, გესმის?, სხვას აიყოლიებს, ერთს, მეორეს, მესამეს და ასე  გააქრობენ იმ ტკივილს და ის იმედი, გესმის? აი ის იმედი, სულ თავში რომ არის და რო ბჟუტავს, გაბევრდება  და გაიზრდება..რას მალაპარაკებ, კი იცი შენც..დაგბურძგლა შენ ეხლაც..(მკლავზე დახედავს)
2 - ვიცი ხო..(მკლავზე დაისვამს ხელს) ..მაგრამ ახლა სულ სხვა რამემ დამბურძგლა, (შეხედავს  სიყვარულით) და მერე?
1 - მერე , რომ ჩამოვედი, შენ რომ დაგინახე, შენს დანახვაზეც   დამბურძგლა კიდე..(გაუღიმებს კვლავ, გადაუსვამს თავზე ხელს)
2 - ეგეც ვიცი, ვიცი ..(მიეკვრება მხარზე)
1- კი იცი ხო,  მაგრამ ის არ იცი, იქ ჩვენთან, იმ უსულობაში , სიცარიელეში, კოსმოსში, როგორ ისმის ეს სიმღერა..სასწაულია, საწაული..სასწაული..შენსავით სასწაულია..
2 - ხო?..არ ვიცი.(ჩაფიქრდება) და თუ სასწაული ვარ ..(შეყოვნდება, გამოასწორებს) თუ სასწაულია ,  რატომ მიდიხარ მაშინ, იქ, ზემოთ, აქ დედამიწაზე ჯერ რა გააკეთე..ნუ, იმის გარდა რომ მნახე(უღიმის)..
1 - მეტი რა უნდა გამეკეთებინა მაგაზე კარგი(იცინის , ) , მერე კიდე ..დედამიწაზე რო ჩამოვედი, ჩაკრულო აღარც გახსოვდათ უკვე..სულ კარდაკარ ვიარე ამ ქვეყანაზე და როგორ იცით თქმა? ხოო, „საქართველო ვერ ვნახეო საქართველოში“, ასე იყო ზუსტად კი..ვინც აქ ვნახე, არ გავდა ის ხალხი  იმათ, ვისაც ამ სიმღერის ამოთქმა შეეძლო..და აქა იქ თუ აიძაგრებოდა  ვინმე  ამ სიმღერის გაგონებაზე და ისიც მთვრალი..ფხიზელი კიდე ვისაც ჩაკრულოზე გააჟრიალებდა,  მართლა სანთლით იყო საძებარი..
და ახლა ხომ ხედავ, ყველა კუთხე კუნჭულში ეს სიმღერა ისმის..
2 - ხოო, ეგ კი..და მერე გვეშველება რამე?
1 - რა გითხრა აბა..(დახედავს საათს, აიხედავს მაღლა ) ..ჩემი წასვლის დროა..(დგება და მიდის კედელთან მდგარ კიბესთან, მოხედავს გოგონას..)..დავბრუნდები მე..მართლა..გეფიცები, შენს თმებს ვფიცავარ..
2- მე შენი თმები დამაბრუნებენო - უნდა გეთქვა (ნაღვლიანი ღიმილით) 
1 - ხო..შემეშალა, (უღიმის, კიბესთან  დგას კვლავ ) 
2 – (უყურებს და მიაძახებს)..ახლაც გეშლება შენ..რომ მიდიხარ,  მართლა არ ხარ შენ ადამიანი, (რომ  იგრძნობს რომ ეწყინებაო , გაასწორებს თქმულს..) აქაური არ ხარ მეთქი უნდა მეთქვა, არ გვიცნობ ქართველებს, მოგვწყინდება ეს სიმღერა ცოტა ხანში, ყველგან რომ ისმის უკვე, ამოგვივა ყელში, მივეჩვევით, გაუბრალოვდება, შინაარს დაკარგავს, გაგვაღიზიანებს კიდეც,.. ჩვენ, ადამიანებს რაც არ გვაქვს ის გვენატრება, თორე  ბევრი რაც  გვაქვს, ის ჩვეულებრივ ამბავად იქცევა ჩვენთვის..
1 –(გადახედავს ღიმილით, ვითომ მესმის ეგ ამბავიო) ხოდა მით უმეტეს, რომ არ გავუბრალოვდე შენთვის, მიტომ მივდივარ სწორედ..წავალ, ჩამოვალ, წავალ, ჩამოვალ..(იცინის) ვხუმრობ ხო..ახლა მართლა უნდა წავიდე..ასეა საჭირო, მაგრამ ჩამოვალ,  ჩამოვალ, მთლად რომ დაინგრეს ყველაფერი მაინც ჩამოვალ..
2- ჰეეე..შენ რომ აწი ჩამოხვალ,  იქნებ აღარც  კი ვიყოთ ამ დედამიწაზე ან თუ ვიქენით და იქნებ ვეღარც  გვიცნო, ვერც მე  და ვერც..საერთოდ  ქართველი..
1 - შენ ხომ მიცნობ? (კიბის პირველ საფეხურს ადგამს ფეხს ) 
2 - ჰმ..საძაგელი..(სიყვარულით უღიმის) პასუხს ვერ იტყვის თუ რა, 
1- (გაუღიმებს) ხოდა სხვა ქართველს  კიდე მე ვიცნობ.. 
2 - და როგორ?
1-ვუმღერებ  ჩაკრულოს , და ვისაც დაბურძგლავს  ის იქნება  ქართველი
2 - და ვისაც აღარ  დაბურძგლავს? 
1 – ( აიწევა კიბის პირველ საფეხურზე) ვისაც აღარ დაბურძგლავს იმის დედაც..
ადის  კიბის საფეხურებზე..შუქი ქრება..ისმის „ჩაკრულოს“  სიმღერა..
  …….

დასასრული
..

